
MINUTI

THE CHAIRMAN (Onor. Leo Brincat):  Għandna żewġ settijiet ta’ minuti.  Hemm il-minuti tal-laqgħa nru. 21 fejn kellna nagħmlu tliet addenda għalihom.  L-ewwel waħda nġiebdet l-attenzjoni għaliha mill-Onor. Gatt, fejn kellna nistabbilixxu li l-konsulenti li jistgħu jintalbu biex jagħtu pariri lil dan il-Kumitat m’għandhomx jindirizzaw lill-Kumitat u allura dak li jgħidu ma jiġix traskritt.  Imbagħad kien hemm addenda li ssuġġerixxa l-Onor. Charles Buhagiar li bi qbil tal-Kumitat, il-paragrafu ġie jaqra:

“L-Onor Charles Buhagiar iddikjara li madwar erba’ xhur ilu l-kumpannija Campers and Nicholson li wrew interess fil-proġett tal-Kottonera kienet staqsiet lill-kumpannija li jaħdem magħha l-Onor. Buhagiar għal xi pariri dwar dan l-istess proġett.”  

Billi fil-minuti oriġinali ma konniex elenkajna b’mod speċifiku d-dokumenti li kellhom jiġu mpoġġija fuq il-Mejda mill-Ministru Zammit Dimech, issa qed jiġu elenkati li huma: 

“A Report on the Proposals submitted by the Short-Listed Consortia for the Rehabilitation and Development of the Cottonera Waterfront;

Development Brief for the Regeneration of the Cottonera Waterfront – First Draft June 1997; u

Informazzjoni dwar ix-shareholders tal-Cottonera Waterfront plc u tal-Port Cottonera Ltd.”  

Fil-fatt, dawn id-dokumenti ġew ippreżentati mill-Ministru kif imwiegħed fil-bidu tal-laqgħa ta’ dalgħodu.  

Għandna wkoll il-minuti tal-laqgħa nru 22, li saret dalgħodu.  Hawn xi kummenti dwar l-eżattezza tagħhom?  L-Onor. Gatt.

ONOR. AUSTIN GATT (Ministru tal-Ġustizzja u Gvern Lokali):  Sur President, fit-tieni paġna fejn hemm imniżżla t-talba tal-Onor. Buhagiar, m’hemmx konklużjoni għaliha.  

THE CHAIRMAN: Għal liema parti qed tirreferi?

ONOR.  AUSTIN GATT:  Għall-paragrafu fejn hemm:

“L-Onor Charles Buhagiar talab sabiex jiġi msejjaħ quddiem il-Kumitat il-Perit John Sciberras ...”.

Kif fhimt jien, għalkemm ma kienx faċli tifhem x’ġara preċiż dalgħodu - u napprezza li s-segretarju tal-Kumitat għandu ċerta diffikultà biex jasal għal dak li ntqal eżattament - il-konklużjoni kienet li l-pjanta ssodisfat dik it-talba.  Hux hekk?  

THE CHAIRMAN:  Jistgħu l-membri l-oħra jikkonfermaw?

ONOR. AUSTIN GATT:  F’paġna 2 tal-minuti hemm il-paragrafu: 

“L-Onor. Charles Buhagiar talab sabiex jiġu msejħa quddiem il-Kumitat il-Perit John Sciberras, Direttur Ġenerali fid-Dipartiment tal-Artijiet u l-Perit Vince Cassar ....”

u fil-paragrafu ta’ wara hemm li talab ukoll li tiġi ppreżentata pjanta.  Imbagħad hemm li:  

“Wara diskussjoni ntlaħaq qbil li għandha tiġi ppreżentata l-pjanta mitluba.” 

Apparti minn hekk, hawnhekk trid issir korrezzjoni żgħira.  Jien fhimt li l-ewwel talba, biex jitilgħu l-Perit Cassar u l-Perit Sciberras, kienet ġiet sorpassata bil-qbil fuq il-pjanta.  Dan għaliex kif qiegħda fil-minuti, mhijiex ċara biżżejjed.  

THE CHAIRMAN:  Hawn kummenti mill-Membri?

ONOR. KARMENU VELLA:  Jiġifieri fit-tieni paragrafu qed ngħidu li se jkollna l-pjanti?

ONOR. FRANCIS ZAMMIT DIMECH (Ministru għall-Ambjent):  Iva, se nippreżentahom jien.

ONOR. AUSTIN GATT:  Fil-fatt, is-segretarju qed jindikali li hawn intervent tal-Onor. Buhagiar fejn qed jgħid:

“Nistgħu għall-inqas nibdew billi nagħmlu pjanta li tindika l-areas kif kienu proposti qabel - pjanta waħda imma mhux nagħmlu żewġ pjanti għax huwa diffiċli, speċjalment għal min huwa layman biex iqabbel żewġ pjanti separati - li fuqha ikun hemm superimpositons tal-areas?”.

Jiġifieri qed nifhem li għalissa se nibdew minn hemmhekk.  

THE CHAIRMAN:  Bħala punt ta’ kjarifika, ta’ min jgħid li f’dan l-istadju ma ġiex stabbilit li għalissa, hemm il-ħtieġa li jitilgħu dawn il-pjati.  Jekk imbagħad tinħass il-ħtieġa, il-Kumitat ikun qed jara dak fi stadju ulterjuri.

ONOR. AUSTIN GATT:  Jekk naqblu hekk, tajjeb.  Fil-każ, terġa’ ssir talba oħra.

Fir-rigward tat-tieni u t-tielet paragrafu ta’ paġna 2 tal-minuti, dan jgħid li:

“L-Onor. Buhagiar talab ukoll li tiġi ppreżentata pjanta li tindika l-bċejjeċ ta’ art - u l-użu propost tagħhom - li kienu se jittieħdu bil-proġett tal-Kottonera ...;” u

“Wara diskussjoni ntlaħaq qbil li għandha tiġi ppreżentata l-pjanta mitluba.”  

Jekk niftakar sew, il-Ministru kien qal li hu m’għandux pjanta li tindika l-użu propost, però seta’ jippreżenta pjanta bis-superimposition taż-żewġ areas.  Kif qiegħda hawn: “Wara diskussjoni ntlaħaq qbil li għandha tiġi ppreżentata l-pjanta mitluba”, qisna qed ngħidu li se tkun pjanta bl-użu propost.

THE CHAIRMAN:  Naħseb li għandha tiġi emendata accordingly.  Taqblu?

ONOR. AUSTIN GATT:  Naħseb li rridu nneħħu l-kliem “u l-użu propost tagħhom” u niġu in line.

THE CHAIRMAN:  Qed naqblu.  Hawn aktar rimarki?
ONOR. AUSTIN GATT:  Aktar ’l isfel hemm - tajjeb li nagħmlu kjarifika piu che altro - li:  

“L-Onor. Austin Gatt irrimarka li tali riċerka ma tistax tiġi limitata għal dik l-art li ngħatat b’riżoluzzjoni tal-Parlament u għaldaqstant, oġġezzjona għal din it-talba.”  

Wara l-kliem “b’riżoluzzjoni tal-Parlament”, nixtieq inżid “iżda għandha tinkludi kull art u proprjetà mogħtija bi kwalunkwe titolu skont il-liġi.”  

THE CHAIRMAN:  Naħseb li jekk tiżdied din il-parti, tkun qed tirripproduċi fedelment dak li għedt.  

ONOR. AUSTIN GATT:  Rigward l-aħħar paġna fejn hemm x’qal l-Onor. Karmenu Vella, jekk fhimt sew - hawn it-transcript - it-talba tal-Onor. Vella kienet fis-sens li xtaq illi d-direttur tal-verifika jgħid jekk kellux joħroġ tender ġdid.  (Interruzzjonijiet)  Naħseb li l-kelma “tender” intużat.  Safejn naf jien, it-talba kienet hekk, però għandna t-transcript u nistgħu nikkonfermaw xi ntqal.  Dawn huma minuti u allura, iridu jikkonfermaw dak li għedna.

Lanqas din mhija ċara preċiżament.  Ħalli naqra testwalment.  (Interruzzjonijiet)  Mhux l-editing, imma aktar kif l-Onor. Vella jifformola l-mistoqsijiet, fejn qed jagħmilhom malajr wisq. 

“Mr Chairman, peress li ma ħadtx risposta fuq dawk il-mistoqsijiet li għamilt, u jien nibqa’ ninsisti illi huwa kruċjali li ningħataw risposta fuqha għax jien għalija d-dettalji kollha li qed niddiskutu, jekk mhux se naslu għal deċiżjoni tajba jew le illi dan huwa proġett ġdid, illi kull proġett ġdid għandu ċerta proċedura li jrid jadotta …”

- jiġifieri diġà qed jassumi li hu proġett ġdid – 

“… u li f’dan il-każ, din il-proċedura ma ġietx adottata, jien nixtieq ngħajjat lill-awditur biex jinvestiga l-mistoqsijiet u l-punti li qajjimt jien u li tagħhom ma ħadtx risposta.  Jien nixtieq li jinvestiga l-punti li qajjimt u jagħtina rapport jekk jista’ jkun bil-miktub jew inkella jitla’ jixhed hawnhekk jew inkella t-tnejn.”
Il-mistoqsija bażikament kienet mhux li jinvestiga jekk huwiex proġett ġdid għax hawn qed jassumi li hu proġett ġdid.  Aħna minn hemm tlaqna!  (Interruzzjonijiet)  

THE CHAIRMAN:  Il-mistoqsija kienet jekk għandux jitqies hekk jew le.

ONOR. AUSTIN GATT:  Le, ma qalx hekk.  

THE CHAIRMAN:  It-tliet kelliema fuq in-naħa tagħna hekk qed inqisuh.  

ONOR. AUSTIN GATT:  Hawn qed nitkellmu fuq il-minuti li ovvjament, ma nistgħux invarjawhom minn dak li ntqal.  Jekk imbagħad titbiddel il-pożizzjoni, inbiddluha u ma jkun ġara xejn.  Però kif tkellem l-Onor. Vella, huwa qed jassumi li dan hu proġett ġdid u allura qed jgħid li jixtieq l-opinjoni tad-direttur tal-verifika.  Huwa qed jistaqsi li ladarba dan huwa proġett ġdid, kienet korretta l-proċedura li ntużat?  Il-mistoqsija kienet fuq il-proċedura u mhux biex id-direttur tal-verifika jara jekk dan huwiex proġett ġdid jew le.  Għalhekk il-minuti jridu jiġu re-phrased f’dan is-sens.  

THE CHAIRMAN:  L-Onor. Vella.

ONOR. KARMENU VELLA:  Jekk wieħed jaqra l-minuti, wieħed jista’ jifhem li fis-seduta kollha ta’ dalgħodu, jien ipproponejt jew tlabt lill-awditur biex jagħmel dan l-intervent tiegħu.  Fil-fatt, jien nixtieq li jiġi reġistrat li dalgħodu, jien għedt li dan huwa proġett ġdid, spjegajt għalfejn huwa proġett ġdid u semmejt l-affarijiet u l-artijiet kollha li daħlu li qatt ma kienu inklużi fil-proġett ta’ qabel.  Aktar ’il quddiem se nipprova nelenka u naqra mill-istess dokumenti li kien qed jaqra minnhom dalgħodu l-Ministru, biex nikkonferma li dan huwa proġett totalment ġdid.  Issa, fid-dawl li dan huwa proġett ġdid, kellha tiġi segwita l-proċedura li normalment tiġi wżata meta l-Gvern joħroġ proġett ġdid, jiġifieri li l-Gvern jippubblika l-intenzjoni ta’ dak il-proġett, fiex se jkun jikkonsisti l-proġett, jitlob talbiet minn diversi nies, fosthom consortia, organizzazzjonijiet u dawk kollha interessati f’dak il-proġett, jifli l-offerti li jkun irċieva u finalment, jagħmel l-eżerċizzju tal-għażla ta’ min se jieħu dak il-proġett f’idejh.  Nixtieq li fil-minuti jiġi rekordjat dan kollu li għedt, kif ukoll li meta n-naħa tal-Gvern ma aċċettatx dan, imbagħad jien tlabt li jkollna l-verifika tal-awditur.
THE CHAIRMAN:  Wieħed japprezza li l-minuti jridu jkunu a summarised version.  Ma nistgħux nidħlu fid-dettalji speċifiċi ta’ kull punt li jitqajjem.

ONOR. KARMENU VELLA:  Imma dan kien punt kruċjali li kellu jiġi mniżżel fil-minuti.

ONOR. AUSTIN GATT:  Ħalli nagħmel proposta konkreta u naraw jekk naqblux fuqha.  Jien qed nipproponi li niktbu hekk:

“L-Onor. Karmenu Vella, peress li sostna li dan kien proġett ġdid, …” 

- jiġifieri neħduha as assumed – 

“… ippropona li ssir talba lid-direttur tal-verifika biex jara kellhiex tinħareġ sejħa ġdida għall-partijiet interessati.”  

Dik kienet it-talba.

THE CHAIRMAN:  Aċċettabbli din il-verżjoni għall-Onor. Vella?

ONOR. AUSTIN GATT:  Qed nieħdu mill-paragrafu.

ONOR. KARMENU VELLA:  Hekk jew hekk, dak kollu li qed ngħidu hawnhekk se jiġi sorpassat fl-ittra li se nippreżentaw.

THE CHAIRMAN:  Apparti minn hekk, il-minuti huma self explanatory ukoll, jiġifieri l-minuti jirripproduċu fedelment dak li ntqal mill-partijiet kollha.

ONOR. AUSTIN GATT: Naqblu fuq din il-proposta?  

THE CHAIRMAN:  Naqblu.

ONOR.  KARMENU VELLA:  Jien ma nistax nifhem għalfejn qiegħda tiġi worded hekk.

ONOR. AUSTIN GATT:  Il-minuti, kif għadek kif għedt inti stess, qd jinftehmu li n-naħa tagħkom qed tassumi li dan huwa proġett ġdid.  Ma naqblux, però intom hekk qed teħduha!  Issa fil-minuti ma jirriżultax dan, imma jirriżulta li inti qisek qed tagħmel il-mistoqsija, mentri inti qed tassumiha!  Għalhekk, irrid nagħmilha bħala an assumption taken, u wara li int għamilt dik l-assumption, tlabt lill-awditur biex jgħidlek jekk il-proċess kienx wieħed regolari.  Dan għaliex jekk ma tagħmilx dik l-assumption, ma tistax tagħmillu dik l-mistoqsija.

ONOR. KARMENU VELLA:  Peress li jien qed ngħid hekk u intom m’intomx taqblu, hu xorta jrid jivverifika to what extent dan huwa proġett ġdid.

ONOR. AUSTIN GATT:  Le!

ONOR. KARMENU VELLA:  Għaliex le?

ONOR. AUSTIN GATT:  Kont se nqajjem dan il-punt aktar ’il quddiem, wara li ngħaddu l-Minuti.

THE CHAIRMAN:  Naħseb li qed nifhem il-punt tal-Onor Gatt.  Ikkorreġini, jekk jien żbaljat.  L-Onor. Gatt qed jgħid li t-talba min-naħa tat-tliet Membri tal-Oppożizzjoni, kif espressa mill-Onor Vella, hija marbuta mal-fatt li hemm l-assunzjoni min-naħa tagħhom li dan huwa proġett ġdid.  Fil-fatt, jekk tara d-diversi interventi li saru, anke fl-intervent qasir li għamilt jien, aħna sostnejna - forsi żbaljati - li dan huwa proġett ġdid.  (Interruzzjonijiet)  F’liema sens?  Aħna ma nsibux oġġezzjoni li tiġi emendata.  Jien naħseb li għandu kull dritt u m’hemmx oġġozzjoni dwar dan.

ONOR. KARMENU VELLA:  dan kollu jista’ jibqa’, imma fil-minuti jrid jiġi recorded li dalgħodu, waqt li jien kont qed nitkellem, sostnejt li dan kien proġett ġdid, tant li kellha toħroġ sejħa.  (Interruzzjonijiet)  Mhux hekk għidt dalgħodu jien?  Dalgħodu jien għidt tliet affarijiet, l-ewwel li dan hu proġett ġdid u tajt ir-raġunijiet għaliex dan huwa proġett ġdid, it-tieni, li bħala proġett ġdid, kien imiss li nħarġet talba għal dan il-proġett u t-tielet, tlabt ir-raġuni għalfejn ma sarx dan.

ONOR. AUSTIN GATT:  Jien qed ngħid li l-minuti għandhom jiġu emendati għaliex hawn qbil li l-Minuti ma jirriflettux kelma kelma xi jkun ingħad għax dak joħroġ mit-transcript, imma jitniżżlu biss il-mistoqsijiet diretti li jsiru u d-deċiżjonijiet.  Din hija l-proċedura li tintuża fil-Kumitat.  Proprju għalhekk qed ngħid li rridu nagħmlu l-emenda.  Qed naqblu?

THE CHAIRMAN:  Jidher li s-suġġeriment tal-Onor Gatt huwa aċċettabbli għall-partijiet kollha.
Qabel ngħaddu għall-kontinwazzjoni tax-xogħol, nixtieq nagħti ruling.  

ONOR. AUSTIN GATT:  Sur President, qabel ma tagħti ruling, jien erġajt rajt l-ordni permanenti 120E.  Naħseb ikun in order ukoll, jekk naraw hijiex il-mansjoni tad-direttur tal-verifika li jintalab jagħti opinjoni essenzjalment legali, dwar jekk kellhiex tinħareġ din is-sejħa jew le.  Dan għaliex jekk tara l-ordni permanenti 120E issib l-affarijiet elenkati ta’ x’jista’ jintalab mid-direttur tal-verifika u tara li kollha għandhom x’jaqsmu ma’ accounting.  Barra minn hekk, jien ħadt il-briga u ċċekkjajt l-Audit Act fejn sibt li l-mansjonijiet kollha li għandu l-awditur huma wkoll relatati finanzjarjament.  Naħseb qed ngħid l-ovvju imma tajjeb li nkunu ċari!  Naħseb li qed naqblu lkoll li din hija interpretazzjoni tal-liġi, aktar milli mansjoni finanzjarja.  Taħt il-liġijiet viġenti tagħna, il-Gvern huwa obbligat joħroġ sejħa għall-offerti.  Naħseb li din hija l-interpretazzjoni ta’ diversi liġijiet u policies, foshtom il-land disposal act u l-policy li napprovaw kull sena mill-Parlament.  Jiġifieri jekk trid tintalab din il-verifika, naħseb li għadha tkun aktar diretta lejn xi ħadd li jista’ jagħti parir legali milli forsi jista’ jagħti d-direttur tal-verifika nnifsu.

THE CHAIRMAN:  Fl-imgħoddi, id-direttur tal-verifika kellu diversi każi fejn ħa l-pariri u l-konsulenza neċessarja għall-każi li ġew riferuti lilu.  Jekk wieħed jara l-120E (d), isib li din qed titkellem b’mod miftuħ.  Fil-fatt, din tgħid:

“to request the Director of Audit to submit memoranda on any matter where a request for such submission is made by at least three members of the Standing Committee.”

ONOR. KARMENU VELLA:  Mhijiex limitata għall-accounts biss.

ONOR. AUSTIN GATT:  Però nifhmu li d-direttur tal-verifika jista’ jitlob lil ħaddieħor għall-pariri.  

THE CHAIRMAN:  Eżattament, u jaf ukoll kif jista’ jiggwida ruħu!  

ONOR. AUSTIN GATT:  L-awditur ġenerali jirriproduċi l-parir, però jekk il-PAC jista’ jmur għall-fonti, naħseb li jkun aħjar.  Jekk id-direttur tal-verifika se jagħmilha ta’ messaġġier u se jmur għand avukat għal parir, aħjar inġibu hawnhekk avukat mill-ewwel!  Ma naħsibx li għandna nagħmlu d-direttur tal-verifika bħala messaġġier!  Rigward l-interpretazzjoni tal-artikolu (d), veru jgħidlek “all memoranda”, però jrid jinqara fil-kontest tal-klawsola kollha.  Apparti minn hekk, naħseb naqblu li ma nistgħux nitolbu l-parir tad-direttur tal-verifika – meta qed ngħid parir tad-direttur tal-verifika, mhux qed infisser meta hu jmur jikkonsulta lil xi ħaddieħor - fuq xi ħaġa li hu m’għandux il-kompetenza tagħha.  Ma nistgħux nitolbuh pereżempju, biex jara jekk id-Dipartiment tal-Agrikoltura żabarx is-siġar sura ta’ nies!  

ONOR. KARMENU VELLA:  Dak sta għalih għand min imur!  Aħna qed ngħidu li jrid ikun hemm awtorità li jekk fl-opinjoni ta’ xi ħadd, persuna tkun qabżet il-linja - nista’ nkun jien, int u kulħadd - jew kien hemm proċedura li trid tiġi segwita u dik il-proċedura ma segwithiex, titressaq quddiemha.  Issa aħna qed nistaqsu: Min se tkun din l-awtorità?  L-unika awtorità li l-PAC jista’ jirrikorri għandu huwa l-awditur.  Issa inti qed tgħidli li li kieku konna qed nitkellmu fuq is-siġar u l-awditur ma jifhmix fis-siġar, dan jista’ jmur għall-parir għand xi ħadd ieħor li jifhem fis-siġar, imma mhux se nkunu aħna li ngħidulu għand min imur!  L-awditur huwa responsabbli mill-finanzi u mill-accounts, però anke f’dan ir-rigward, jista’ dejjem imur għand xi ħadd għall-parir.  

THE CHAIRMAN:  Jekk nista’ ninterrompi lill-Onor Vella, infakkar li kellna każ riċenti fejn kien involut iċ-ċentru tal-akwakultura.  Jien persważ, għalkemm I stand to be corrected, li l-uffiċju tal-awditur innifsu mhuwiex f’pożizzjoni teknika li jagħmel l-istudji neċessarji.  Għalhekk, bilfors irid jitlob pariri biex jasal għal ċerti investigazzjonijiet li jrid jagħmel, imma f’dak il-każ, xorta waħda l-conduit ikun l-awditur ġenrali.  Naħseb li dwar dan qed naqblu.  

ONOR. AUSTIN GATT:  Naħseb li dak il-każ huwa każ differenti.  Sur President, fil-każ li qed issemmi, il-problema li kellu l-awditur ma kenitx waħda ta’ kompetenza, imma kienet problema li m’għandux biżżejjed manpower.  F’dak il-każ tal-akwakultura li qed insemmu ....  (Interruzzjonijiet)  Jien qed nirreferi għall-kompetenza teknika, fejn fil-każ tal-fish farming, ried jara jekk il-proċess sarx tajjeb, però hawnhekk l-argument huwa ferm aktar sempliċi.  Naħseb qed naqblu li hawnhekk, qed jintalab parir legali.  Ma naħsibx li għandna minn fejn naħarbu!  Għandek il-liġijiet tal-pajjiż u l-policies tal-lands department li napprovaw darba kull sena - mingħalija approvajnihom madwar tliet xhur ilu - u din hija interpretazzjoni ta’ dik il-policy jew tal-liġijiet viġenti tagħna, li jirregolaw kif jaġixxi l-Gvern.  M’hemmx dubju dwar dan!  Jiġfieri wieħed irid jieħu parir legali f’dan il-kontest.  Dan huwa dak li qed ngħidu!  Aħna ma rridux parir finanzjarju, tekniku jew ta’ audit.  Jien qed ngħid li ma nistax nistaqsi lid-direttur tal-verifika għall-parir li m’għandux il-kompetenza dwaru, jew li b’xi mod jaqa’ fil-mansjonijiet tiegħu, ladarba huwa ċar li l-parir huwa legali.  Issa dan il-Kumitat għandu d-dritt, mhux biss li jitlob lid-Direttur tal-verifika li jidher quddiemu għall-pariri imma wkoll li jekk irridu, nistgħu ngħajtu lill-Avukat Ġenerali jew lil kull avukat ieħor biex jagħti l-parir.  Qed nipprova nfittex is-sezzjoni li tgħid li tista’ titlob lil kulħadd biex jiġi quddiemek.  Jien qed inħossha stramba li se nitolbu lill-awditur ġenerali għall-parir li nafu li hu legali.

THE CHAIRMAN:  L-Onor. Pullicino.

ONOR. GEORGE PULLICINO (Segretarju Parlamentari fil-Ministeru tal-Intern):  Fil-każ tal-fish farm, l-awditur ġenerali ġie mitlub jinvestiga l-management u kif għaddew il-flus fil-fish farm.  L-expertise teknika ġiet mitluba mill-awditur ġenerali stess inkwantu ta’ dan u mhux intalab jinvestiga kif kien qed jiġi mgħobbi l-ħut.  Dawn huma affarijiet separati.  Jiġifieri l-awditur ġenerali ried jinvestiga l-management tal-flus, biex fost l-oħrajn jara li l-flus intnefqu fuq riċerka, u talab li jkollu l-pariri tekniċi u esperti xjentifiċi.  Il-mistoqsija kienet fuq management ta’ flus.

ONOR. KARMENU VELLA:  Sur President, jien ma nafx għalfejn qed titqajjem din id-diffikultà.  Ma narax għaliex m’għandhux jidħol l-awditur.  Jekk l-awditur jidħol fuq management ta’ ħut f’fish farm …  (Interruzzjonijiet)  Jekk aħna nistgħu ndaħħlu lill-awditur fuq management ta’ Lm1,000, Lm2,000, Lm10,000, allura m’għandux jidħol fuq management ta’ proprjetà bħal din fejn qed nitkellmu fuq proġett ta’ Lm16 miljun?  L-awditur m’għandux jidħol fuq proġetti biex jgħidilna jekk inżammitx il-proċedura li kellha tiġi segwita?  Jiddispjaċini, imma t-talba għamilnieha aħna u nixtieq ninsisti li t-talba tibqa’ kif għamilnieha aħna!  Issa jekk irridu mmorru għand l-avukat ukoll, oltre mill-awditur, biex inkunu ċerti anke minn parir legali, nagħmlu dan ukoll.  Imma rrid ninsisti fuq it-talba li jien għamilt li mmorru għand l-awditur.  

ONOR. AUSTIN GATT:  Nixtieq nagħmel l-aħħar intervent u nagħlaq.  Jien qed insostni li l-artikolu 120E li taħtu qed tiġi inkwadrata din it-talba huwa artikolu li jrid jinqara mhux biss fil-kontest tal-artikolu kollu li jirrigwarda lid-direttur tal-verifika u jikkonċerna l-accounts u accounting exercises, imma jrid jinqara wkoll fil-kontest tal-Financial and Audit Act u tad-Director of Audit Act li jispeċifikaw ċar u tond x’inhuma l-funzjonijiet tal-awditur.  

Għall-preċiżjoni, fuq il-kwestjoni tal-fish farms, l-awditur assolutament ma daħalx fuq kwestjonijiet ta’ management.  L-argument kien dwar iċ-ċaqliq u l-infiq ta’ flus bejn l-MUS, il-kumpannija li kien hemm u kumpanija oħra.  Aħna ma dħalna assolutament xejn fuq management u lanqas l-awditur ma daħal fiha.  Safejn naf jien, l-awditur dejjem daħal f’parametri finanzjarji.  Jien jidhirli li huwa out of order li l-awditur jintalab jawditja xi ħaġa li mhijiex ta’ materja finanzjarja.  Jekk jien għandi allegazzjoni quddiemi li operazzjoni medika saret ħażin, ma nistax nitlob lill-awditur imur jara jekk hux veru saret ħażin.  Veru li jista’ jqabbad tabib biex jara jekk l-operazzjoni saritx tajjeb, imma din m’hijiex funzjoni tal-awditur.  

It-talba hija dwar l-interpretazzjoni ta’ liġijiet – u naħseb li fuq dan il-punt qed naqblu għax ma smajtx opinjonijiet kuntrastanti – u allura l-persuna kompetenti li tista’ tissejjaħ minn dan il-Kumitat, skont artikolu 132, hija xi ħadd li għandu background legali għax hawn qed nitkellmu dwar interpretazzjoni tal-liġijiet.  Biex nagħmilha aktar faċli u nkun preċiż mal-mistosija, hawn qed ngħidu jekk il-Gvern kienx obbligat li joħroġ sejħa oħra.  Din kienet il-mistoqsija!  Jien se nieqaf hawn.  Issa nitlob ruling fuqha.

THE CHAIRMAN:  Hawn iżjed kummenti?  Min-naħa tiegħi, I stand by my comments dwar kif interpretajt l-artikolu 120E (d) aktar kmieni.  Għaldaqstant, bil-permess tagħkom, nista’ ngħaddi għar-ruling dwar il-votazzjoni li ttieħdet dalgħodu.  Qed ngħid hekk, għax kien hemm min anke semma jekk il-kelma “investigazzjoni” kenitx f’postha jew le.

Il-mozzjoni neċessarjament timplika illi meta l-awditur jissejjaħ biex jaqdi l-funzjonijiet tiegħu, dan neċessarjament ifisser illi hu jrid jagħmel investigazzjoni sabiex jistabbilixxi l-fatti ħalli jkun jista’ jirrapporta fuqhom.  Li titlob lill-awditur jagħmel investigazzjoni jimplika neċessarjament li hu eventwalment, jagħmel rapport u mhux jieqaf bl-istħarriġ tiegħu.  

Wieħed ma jistax jippreżumi r-riżultat ta’ votazzjoni mingħajr ma din tkun ittieħdet.  It-tliet membri li vvotaw favur din ir-rakkomandazzjoni eżerċitaw ukoll id-dritt tagħhom billi qed jiktbu wkoll lill-awditur fejn talbuh jikkjarifika l-punti mqajma mill-Onor. Vella permezz ta’ memorandum.

ONOR. AUSTIN GATT:  Nistgħu naraw din l-ittra?

THE CHAIRMAN:  Iva, nitlob lis-segretarju jagħti kopja lill-membri u lill-press.  L-Onor. Gatt.  

ONOR. AUSTIN GATT:  Ħalli nkun ċar għax issa għandna diskrepanza bejn il-minuti u l-ittra.

THE CHAIRMAN:  Tista’ telabora?

ONOR. AUSTIN GATT:  L-ewwel nett, din mhijiex ittra tal-Public Accounts Committee.

ONOR. KARMENU VELLA:  Mhux tliet membri hemm bżonn?

ONOR. AUSTIN GATT:  Iva, imma qed naqblu li din mhijiex ittra tal-Public Accounts Committee.  

THE CHAIRMAN:  Ovvjament, mhux qed nitkellmu f’isem il-Kumitat kollu.  Qatt ma ġiet interpretata hekk u ovvjament, lanqas il-votazzjoni.  

ONOR. AUSTIN GATT:  Ovvjament!  Dik l-ittra ma taqbilx mat-talba kif ġiet rekorjata fil-minuti.

ONOR. KARMENU VELLA:  Għaliex?

ONOR. AUSTIN GATT:  Għadna kemm qbilna dwr dan!  Naħseb li huwa lampanti li dawn huma żewġ affarijiet differenti.  

THE CHAIRMAN:  Jien naħseb li fil-minuti hawn it-tliet punti li ġew artikolati fl-istess ittra li ntbagħtet mill-Onor. Membri.

ONOR. AUSTIN GATT:  Safejn naf jien, aħna biddilna dawk il-minuti li ġew approvati għax prorju qbilna fuqhom.

THE CHAIRMAN:  L-Onor. Vella.

ONOR. KARMENU VELLA:  Apparti jekk hix l-istess jew le, aħna m’aħniex marbutin li matul il-laqgħa ma nistgħux inressqu xi request.  Jiġifieri seta’ ġara li dalgħodu konna se nitolbu lill-awditur jagħmlilna one plus one, u issa nressqu ittra biex l-awditur jagħmlilna two plus two!  M’aħniex marbutin li bilfors nagħmlu r-request tagħna skont dak li hemm fil-minuti tal-laqgħa ta’ dalgħodu, jekk inhuma differenti.  Jiġifieri nistgħu nressqu din ir-request u nistgħu nressqu xi ħaġa totalment differenti.  M’aħna ngħidu xejn ġdid meta qed ngħidu li din mhijiex skont il-minuti.  Dalgħodu, skont il-minuti, lanqas intrabatna li se nibagħtu ittra bil-miktub, imma qed inressquha issa.

ONOR. AUSTIN GATT:  Basta naqblu fuq il-fatti.  

THE CHAIRMAN:  Hawn aktar kummenti?  Ma jidhirx li hawn aktar kummenti, mela nistgħu ngħaddu għall-aktar xogħol.  

Nixtieq nagħmel appell inġenerali lill-membri li irrispettivament minn dak li sar vis-a-vis l-awditur, inkunu daqxejn spedjenti fix-xogħol tagħna għaliex niġbed l-attenzjoni li s’issa, għadna lanqas biss ittrattajna d-dokumenti li għandna għall-konsiderazzjoni tagħna.  Għalhekk, mingħajr ma niċċensura lil ħadd jew ngħaġġel lil xi ħadd fid-deliberazzjoni tiegħu, nixtieq nappella li nkunu konċiżi, kulħadd jagħmel il-punt tiegħu, fejn wieħed ma jaqbilx, għandu d-dritt jirribatti l-argumenti li jsiru, però mbagħad nieqfu hemmhekk u ma jkollniex cross debates li ma jispiċċaw qatt.

L-Onor. Gatt.

ONOR. AUSTIN GATT:  Se nagħmel talba lill-Kumitat biex l-Avukat Ġenerali jitla’ quddiem dan il-Kumitat biex jirrispondi l-mistoqsija li għamel l-Onor. Vella, skont il-minuti.  

ONOR.  KARMENU VELLA:  L-Avukat Ġenerali se jkun f’pożizzjoni jirrispondi l-mistoqsija, mingħajr ma jkun ra xejn?  (Interruzzjonijiet)  Mhux hekk qegħdin ngħidu!  Jaf l-Avukat Ġenerali kif kien eżatt il-proġett u kif inhu issa?  (Interruzzjonijiet)

THE CHAIRMAN:  Nixtieq il-kummenti mill-membri dwar din it-talba.  

ONOR. KARMENU VELLA:  Jekk l-Avukat Ġenerali jitla’ quddiem dan il-Kumitat, aħna nibqgħu nsostnu li rridu dak ir-rappart.  

THE CHAIRMAN:  Hawn oġġezzjonijiet għal din it-talba?  Ma jidhirx li hawn.  (Interruzzjonijiet)  Araw l-availability tal-Avukat Ġenerali, jekk hu available illum, merħba bih, jekk le, inħalluha għas-seduta ta’ għada filgħodu.  

Nistgħu nkomplu bl-aġenda tagħna?  Nixtieq kummenti ġenerali fuq ir-rapporti li għandna għall-konsiderazzjoni tagħna.

ONOR. AUSTIN GATT:  Sur President, nixtieq nirregolaw ftit ruħna għax sinċerament naħseb li hawn differenza kbira bejn kif imxejna dwar il-każ tal-HSBC u kif qed nimxu hawnhekk.  Nixtieq nerġa’ nagħmel l-istess rakkmandazzjoni.  Basikament, fil-każ tal-HSBC, kien għamel il-preżentazzjoni l-Ministru u qabel ma bdejna naraw artikolu, artikolu, kienet qed issir mistoqsija lill-Ministru, il-Ministru jirrispondi, issir rejoinder u nieqfu hemm.  Qed nagħmel appell għaż-żewġ naħat biex mhux noqogħdu nidħlu fuq kull ħaġa u ntawlu bla bżonn.  

THE CHAIRMAN:  Dalgħodu, seta’ kien hemm naħa li forsi kissret ir-regolamenti aktar min-naħa oħra.

ONOR. AUSTIN GATT:  Le, bl-ebda mod ma qed ngħid għal xi naħa jew oħra.

THE CHAIRMAN:  Naħseb li kull wieħed minna, forsi jien inkluż, iddevjajna xi ftit.

ONOR. AUSTIN GATT:  Naħseb li jkun faċli anke għall-press biex jagħmlu r-rapportaġġ tagħhom.  

THE CHAIRMAN:  Naħseb li s-suġġeriment tal-Onor. Gatt huwa wieħed prattiku u għalhekk, għandna nimxu fuq dawk il-parametri.

Hawn kummenti mill-membri preżenti?  L-Onor. Vella.

ONOR. KARMENU VELLA:  Sur President, jien nixtieq nikkoreġi impressjoni li ngħatat dalgħodu meta l-Ministru qara min-notice of intention li kien ħareġ l-isteering committee, fejn meta kien qed jaqra parti minn din in-notice of intention, fl-opinjoni tiegħi, il-Ministru ma qarax l-aktar parti importanti fejn aħna konna qegħdin ngħidu li l-proġett kif ħareġ, kien limitat biss għall-parti ta’ quddiem il-palazzi.  Issa jien, biex tkun on record ukoll, se naqra l-paragrafu fejn qed jiġi ppreċiżat illi l-proġett kien jikkonsisti biss għal dik il-parti u jekk tagħtuni ċans, nispjega fil-qosor ukoll.  Hawnhekk qed ngħidu:

“The Planning Authority has prepared a development brief for development within Dockyard Creek.”  

Il-Ministru qed jgħid li għadu within that brief, fejn dejjem qed jirreferi għad-development brief tal-Awtorità tal-Ippjanar.  Però, eżatt wara dik in-notice of intention, inkomlu naqraw hekk:

“Although the brief presents a holistic vision for the entire Creek area, the first phase of the project will specifically focus on the development along the Birgu and Senglea Waterfront.”  

Mela, meta saret it-talba biex jintlaqgħu proposti għal dan l-iżvilupp, fl-ebda ħin, la l-Gvern preċedenti u lanqas l-isteering committee li kien qed imexxi dan il-proġett, ma kellhom l-intenzjoni li l-proġett jestendi oltre l-parti tal-Birgu kif imfissra taħt l-istess development brief li semmiet l-Awtorità tal-Ippjanar.  Biex kulħadd jifhimni aħjar, id-development brief tal-Awtorità tal-Ippjanar kien jirrigwarda d-Dockyard Creek kollu, però anke l-istess Awtorità tal-Ippjanar qassmet l-iżvilupp kollu fi tlieta, l-ewwel parti kienet tikkonsisti fil-Birgu waterfront li hi l-biċċa li tikkomprendi l-palazzi u l-parti ta’ quddiemu u Sant’Anglu li jaqa’ taħt kultura, it-tieni parti fil-biċċa tikkonċerna lil Bormla li tinkludi d-dock no. 1 u l-bini antik fuq din in-naħa li jasal sar-Regatta Club fuq in-naħa l-oħra; u t-tielet parti hija l-parti mill-Macina fuq il-naħa tal-Isla safejn hemm il-ground illum.  Mela l-istess Awtorità tal-Ippjanar qassmet l-iżvilupp kollu ta’ Dockyard Creek fi tliet partijiet u l-pjanta li tana dalgħodu l-Ministru kienet il-pjanta li qed tiġbor Dockyard Creek kollu.  Meta nħareġ il-proġett mill-Gvern preċedenti, inħareġ biss fuq il-parti tal-Birgu.  Biex il-Ministru jgħid li hu baqa’ within the area tal-proġett ta’ qabel, irid ikun baqa’ within the extent ta’ kif il-proġett ħareġ mill-iSteering Committee u l-Gvern preċedenti.  Qed ngħid dan biex inkunu ċari f’dak li nkunu qed ngħidu biex ma tingħatax l-impressjoni li l-proġett li kien ħareġ il-Gvern preċedenti kien jinkludi kulma kien hemm fid-development brief tal-Awtorità tal-Ippjanar.  Biex nissustanzja aktar dak li qed ngħid, se nerġa’ naqra l-kumment li jgħid: 

“the first phase of the project will specifically focus on the development along the Birgu and Senglea Waterfronts.”

Apparti minn hekk, irrid naqra wkoll parti mis-summary li ħareġ l-istess Steering Committee fejn fir-rapport tiegħu qed jgħid:

“A crucial element in the implementation of the project is the phasing of construction works.  The first phase of the project for which the initial call for registration of interest is being issued, is limited to the Birgu and Senglea Waterfronts.”  

Jiġifieri dan jikkonferma dak li konna qed ngħidu għal aktar minn darba li ma nħariġx dak li riedet toħroġ l-Awtorità tal-Ippjanar fuq medda ta’ żmien.  Din hija l-ewwel parti minn dak l-iżvilupp globali kollu.  Għalfejn qed ngħid hekk?  Il-Gvern preżenti jista’ jiddeċiedi li bħalma ħareġ il-proġett tal-Birgu, jista’ joħroġ ukoll dak ta’ Sant’Anġlu u tad-dockyard.  Jekk il-Gvern se joħroġ il-proġett tad-dockyard, xi ħadd jista’ jgħid li se jibqa’ within the brief tal-proġett maħruġ mill-Gvern preċedenti u xorta jkun jista’ jgħaddi dock no 1 lil dawn iż-żewġ consortia, jew lil wieħed minnhom?  Qed nerġa’ niġbed l-attenzjoni għax dalgħodu, meta l-Ministru kien qed jaqra mir-rapport, dawn l-affarijiet tħallew barra.  F’dan l-istadju, ma nixtieqx nidħol fuq x’fih il-kuntratt per se u b’liema kondizzjonijiet ingħata, imma rrid nasal għall-punt jekk il-Gvern setax jaqbad proġett totalment ġdid differenti minn dak li kien hemm qabel u jinnegozjah ma’ consortia jew ma’ organizzazzjoni mingħajr ma jkun hemm a call for interested parties biex jipparteċipaw fih.  Qed ngħid dan biex niċċaraw dak li konna qed ngħidu dalgħodu

THE CHAIRMAN:  The point has been made.  Issa nixtieq illi, jekk jista’ jkun, ma naqgħux fir-ripetizzjoni ta’ punti li diġà tqajmu.  Il-Ministru Zammit Dimech.

ONOR FRANCIS ZAMMIT DIMECH:  Nixtieq nirrimarka fil-qosor dwar xi rimarki li saru issa.  Mir-rimarki li qed isiru, fil-fehma tiegħi, jirriżulta bl-aktar mod ċar, illi fl-aħħar mill-aħħar qed nitkellmu fuq proġett wieħed, li jista’ jinħadem f’fażijiet differenti.  Fis-survey sheet tal-Awtorità tal-Ippjanar annessa li ngħatat ukoll lill-iżviluppaturi, hemm bil-colour coding ir-riferenza għall-Birgu u Senglea waterfronts.  Fil-colour coding, - biex nippreċiżaw fejn nispera li naqblu - l-area taħt il-Forti Sant’Anġlu hi parti mill-Birgu waterfront.  L-area indikata bl-isfar u bil-bini mmarkat ukoll bl-isfar hija l-area li tinkludi l-bini tal-Maċina u l-bini li qiegħed fuq is-Senglea waterfront.  Jekk wieħed jieħu l-argument ta’ phasing, min-natura tiegħu stess, normalment jimplika li dan huwa proġett wieħed u mhux proġetti differenti.  Hemm pereżempju phase 1 tal-proġett li tinkludi, kif ikkwota l-Onor. Vella, is-Senglea waterfront.  Biex nifhmu xi tfisser Senglea waterfront irridu mmorru bilfors fuq is-survey sheet tal-Awtorità tal-Ippjanar fejn hemm colour coding bl-isfar li juri l-land based assets available għall-iżviluppatur.  Irridu naraw ukoll l-istess colour coding fuq il-Birgu waterfront fejn il-bini numru 11 huwa preċiżament il-bini taħt il-Forti Sant’Anġlu, dak li huwa magħruf bħala l-bini taċ-Ċiniżi, li allura kien parti minn phase 1 tal-iżvilupp.  Hawn ukoll is-sea assets available ugwalment għall-iżviluppatur, inkluż il-Menqa fil-birgu li tiġi faċċata tal-Kalkara u hemm indikata l-proprjetà tal-Malta Drydocks, li ormai kemm fil-kuntratt kif ippreżentat mill-Gvern preċedenti kif ukoll fil-kuntratt kif ippreżentat mill-Gvern preżenti, mhijiex inkluża.  Jekk qed nifhem sew l-aħħar intervent tal-Onor. Vella, huwa qal li fil-call of interest, l-area kollha indikata bl-isfar fuq ix-xatt tal-Isla kienet indikata għall-iżvilupp.  Hawn nagħmel l-istess argument li jidhirli li diġà għamilt fl-ewwel seduta tal-bieraħ filgħaxija, li jekk il-Gvern dak iż-żmien ħass illi kellu jirrestrinġi minn dik is-sejħa kif saret, jiġifieri ħass illi kellu jaqta’ barra l-parti kollha matul ix-xatt tal-Isla, il-Maċina u l-area tal-bini taċ-Ċiniżi taħt Forti Sant’Anġlu, ugwalment tista’ tagħmel l-argument li hu seta’ ħareġ sejħa ġdida.  Jista’ jkun li kien hemm żviluppaturi li kienu lesti jagħmlu l-iżvilupp ridott imma ma kenux kapaċi jagħmlu l-iżvilupp kif indikat fl-istess notice of intention tal-Gvern.  Fil-fehma tiegħi, qed induru bil-kliem mal-istess konċetti.  Għalija, huwa ċarissimu li minn dak li kien ikkwotat issa meħud fil-kontest tas-survey sheet tal-Awtorità tal-Ippjanar li hija colour coded, l-iżvilupp kif inħareġ mill-Gvern kellu jkun sostanzjalment ferm ikbar minn dak li mbagħad eventwalment tressaq fil-Parlament bħala kuntratt propost.  

THE CHAIRMAN:  Hawn iżjed kummenti?  L-Onor. Vella.

ONOR KARMENU VELLA:  Nixtieq nagħmel l-aħħar kumment fuq dan is-suġġett.  Il-Ministru qiegħed kontinwament jitkellem fuq il-pjanti tal-Awtorità tal-Ippjanar.  Il-proġett preċedenti ma ħarġitux l-Awtorità tal-Ippjanar imma ħarġu l-Gvern preċedenti.  Issa l-Gvern preċedenti seta’ jagħżel area għall-proġett li tkun within the brief tal-Awtorità tal-Ippjanar, jiġifieri ma setatx tkun area akbar imma inqas iva.  

Il-Ministru qed isemmi l-area ta’ taħt il-Forti Sant’Anġlu.  Gvern preċedenti kien neħħa dik l-area għax deherlu li jekk kien hemm in-negozjati għaddejjin fuq Forti Sant’Anġlu, dik l-area kienet tifforma parti minn Sant’Anġlu.

Il-Ministru semma wkoll il-moll tan-naħa tal-Isla.  Finalment, aħna konna wasalna fi qbil li l-marina, flok kif kienet proposta, illi jkollok moorings fuq in-naħa tal-Birgu, moorings fuq in-naħa tal-Isla u fairway fin-nofs, kien jagħmel aktar sens, li biex ma toqgħodx tgħaddi servizzi fuq in-naħa tal-Birgu u servizzi fuq in-naħa tal-Isla, tgħaddi servizzi darba fuq in-naħa tal-Birgu li jiffijdjaw il-moorings kollha tal-jottijiet u l-fairway tibqa’ fuq in-naħa tal-Isla biex nikkonċentraw aktar fuq il-parti limitata li konna ħriġna biha.  Qed ngħid dan għax jekk aħna se nitkellmu fuq id-differenza bejn il-proġett tal-lum u l-proġett ta’ qabel, irridu nitkellmu fuq il-proġett ta’ qabel kif ħarġu l-Gvern preċedenti u mhux fuq il-pjanta tal-Awtorità tal-Ippjanar.  Jekk se nitkellmu fuq il-pjanta tal-Awtorità tal-Ippjanar nistgħu ninkludu d-Dockyard u l-bini tal-privat li huwa inkluż.  Jekk inti tħares lejn il-parti tal-Isla, fejn għandek numri 20 u 21, dak huwa kollu bini privat u l-Awtorità tal-Ippjanar daħħlitu fil-pjanta.  Issa ladarba l-Awtorità tal-Ippjanar daħħlet dan il-bini fil-pjanta, il-Ministru jista’ jgħid li se jinkludi din l-area wkoll, biex min hu interessat li jiżviluppaha, jersaq ’il quddiem.  Qed insemmi dawn l-affarijiet biex inkunu ċari.  Ma rridx nibqa’ ntambar fuq dan il-punt.  Naħseb li dak li kellna ngħidu minn din in-naħa, għamilnih ċar.

ONOR FRANCIS ZAMMIT DIMECH:  Sur President, jien nifhem li ħadd f’din il-Kamra mhu qed jipprova jiżgwida l-investigazzjoni kif issir f’din il-Kamra u wisq inqas kwalunkwe indaġni li se ssir anke f’sede oħra.  Għalhekk, jibqa’ punt kruċjali, dak illi rridu neżaminaw huma l-parametri li kellu f’moħħu Gvern preċedenti meta għamel il-call of intention.  Għaliex kieku qed nagħmlu l-paragun bejn il-kuntratt kif propost fil-Parlament u l-kuntratt kif propost issa, kieku stajna waqafna b’din id-diskussjoni anke dalgħodu!  L-argument mhuwiex dak!  L-argument hu li l-Gvern ħareġ call of intention li abbażi tagħha saru s-sottomissjonijiet.  Sussegwentement, il-Gvern irristrinġa fuq il-call li għamel hu stess, imma dak ma jorbotx il-call of intention kif saret oriġinarjament.  kif nafu, il-call of intention kellha parametri ferm iktar wiesgħa u kienet tirriferi għad-development brief.  Inkella rridu ngħidu illi Gvern preċedenti meta rristrinġa l-call of intention, kien imissu għamel call ġdida.  Jien nibqa’ nsostni li l-kuntratt kif propost issa jirrispetta aktar il-call of intention kif maħruġa mill-Gvern preċedenti, u mhux jirrispetta l-kuntratt kif propost mill-Gvern preċedenti.  Hemm qabża kbira bejn il-call of intention u l-kuntratt li tressaq quddiem il-Parlament f’Ġunju.  Dan għaliex il-Gvern, għal raġunijiet illi jaf hu u mingħajr ma għamel referenza lill-isteering commitee, fil-cabinet sub-commitee kien jgħid: Din se ninkludiha jew inneħija barra.  Imma dan huwa l-mod tar-renjanti mhux il-mod li naqbel miegħu jien!  Il-call of intention kif ħarġet b’referenzi kontinwi għad-development brief qed tiġi rispettata ferm aktar issa milli kienet irrispettaha mill-Gvern preċedenti stess illi għamilha.  Dak hu l-argument!  

THE CHAIRMAN:  Qabel ngħaddi għar-rimarki, nixtieq illi jiġu sollevati punti ġodda.  Ma nixtieqx illi nibqgħu nirribattu punt wara l-ieħor, sempliċement biex naħa jkollha l-aħħar kelma fuq in-naħa l-oħra!  

ONOR KARMENU VELLA:  Biss, trid tingħata kjarifika!

THE CHAIRMAN:  Ma tistax tingħata kjarifika kull dritt!  Nappella liż-żewġ naħat għall-koperazzjoni.

ONOR KARMENU VELLA:  Trid tingħata kjarifika fis-sens illi mhux minnu li l-Gvern preċedenti ħareġ il-call of intention fuq dak li ħarġet l-Awtorità tal-Ippjanar u mbagħad irrestrinġa dik il-call of intention.  Nerġa’ nirripeti, li fil-call of intention li kkwota minnha l-istess Ministru dalgħodu, hemm speċifikament imniżżel illi l-brief tal-Awtorità tal-Ippjanar għandha viżjoni ħolistika.  Il-fażi ta’ dan il-proġett illi qed jintalbu proposti fuqha, tiffoka speċifikament fuq l-iżvilupp tal-parti tal-Birgu li semmejna dalgħodu.  

ONOR FRANCIS ZAMMIT DIMECH:  Onor. Vella, inti anke lil Senglea qiegħed taqbeż meta taqra minn din il-call of intention!  

ONOR KARMENU VELLA:  Anzi jien qrajtulek kollu!  

ONOR FRANCIS ZAMMIT DIMECH: Imma issa erġajt bdejt taqta’ kif kont tagħmel meta kont Ministru!  

ONOR KARMENU VELLA:  Qtajt meta qrajthielek jien dalgħodu!?  Inti qbiżt din il-parti dalgħodu, mhux jien!

THE CHAIRMAN:  Ma nerġgħux naqgħu f’cross debates.  Jekk jogħġobkom, konna mexjin tajjeb.  
ONOR KARMENU VELLA:  Qrajtilu l-call of intention kollha ħames minuti ilu!  Qed jgħidli qed naqta’!  X’qiegħed naqta’?  

THE CHAIRMAN:  Ippermettuli.  

ONOR KARMENU VELLA:  Sur President, ippermettili.  Jien nista’ nqabbel ma’ dan li qed jiġri issa.  Gvern preċedenti ħareġ tender biex jinbnew għaxart idjar u rebaħha Karmnu Vella.  Issa llum, ġie l-Gvern preżenti u deherlu li flok għaxart idjar għandhom jinbnew palazz u lukanda ħafna ikbar minn dawk id-djar.  Minflok ma l-Gvern reġa’ ħareġ offerta ġdida għal dan il-bini ġdid minbarra dawk l-għaxart idjar, reġa’ sejjaħ lill-istess kuntrattur tal-għaxart idjar u qallu li ma’ dawk l-għaxart idjar, irid jibni palazz u lukanda.  

THE CHAIRMAN:  Naħseb li l-punt huwa ċar.  

ONOR FRANCIS ZAMMIT DIMECH: Billi l-metafori ma jdejqunix, il-paragun huwa ma’ Gvern illi kien ħareġ tender għal 100 dar li meta mbagħad kien qed jinnegozja, għal raġunijiet tiegħu, wasal għal qbil fuq 30 jew 40 dar!  Issa hawn Gvern ġdid li qed jerġa’ jeżamina l-istess tender, u resaq ferm aktar viċin il-100 dar kif maħruġa fit-tender oriġinali.  Hekk naħseb illi nkunu bqajna fuq l-istess metafori!  

THE CHAIRMAN:  Nappela biex dan l-exchange jingħalaq hawnhekk.  Aktar rimarki?  Il-Ministru Zammit Dimech.

ONOR FRANCIS ZAMMIT DIMECH:  Dalgħodu kont mitlub li nġib il-land drawings bil-paraguni bejn il-kuntratt kif propost sena ilu u l-kuntratt kif propost issa.  Naturalment, jekk immorru għall-kuntratt, insibu li hemm differenzi mhux ħażin.  Jien se nqiegħed is-sett tal-land drawings li hawn diġà mal-kuntratt fuq il-Mejda tal-Kumitat u nispjega l-metodu li ntuża.  Għalissa se nitkellem fuq sett wieħed, li huma bl-istess colour code kif ippreżentati mal-kuntratt propost mill-Gvern preżenti.  Kull fejn għandek kulur huwa kif propost mill-Gvern preżenti.  Imbagħad għandek tliet tipi ta’ shading li huma kollha b’riferenza għall-proposti li kienu saru fl-1998 biex wieħed jiddistingwi bejn il-proprjetà li kienet ġiet proposta li tingħata imma minflok bit-titolu ta’ emfitewsi ta’ 99 sena, kienet qed tintuża l-famuża formola ta’ sui generis exclusive right u l-proprjetà l-oħra li fuqha kien qed jingħata dritt biex jingħataw is-servizzi.  Issa biex wieħed ikun jista’ jagħmel id-distinzjonijiet kollha meħtieġa, hemm shading differenti f’dawn it-tliet kategoriji skont il-konvenju tal-1998.  Fuq l-istess land drawing hemm il-colour coding biex wieħed ikun jista’ jipparaguna immedjatament ma’ dak li diġà huwa esibit, jiġifieri l-kuntratt kif kien fl-1999.  F’dan l-istadju se nqiegħed sett wieħed fuq il-Mejda ta’ dan il-Kumitat kif ukoll tmien kopji tal-aħħar verżjoni tal-konvenju kif ippreżentat mill-Gvern preċedenti għall-approvazzjoni tal-Parlament.  

ONOR KARMENU VELLA:  Jiġifieri dik hija l-istess kopja tal-kuntratt illi ġiet ippreżentata?

THE CHAIRMAN:  Il-kopja li ġiet ippreġntata f’Ġunju, 1998.

ONOR FRANCIS ZAMMIT DIMECH:  Dawn huma sett wieħed ta’ drawings.  

ONOR KARMENU VELLA: Nixtieq li jekk se nitkellmu fuq bejgħ jew trasferiment ta’ proprjetà, għall-inqas nibdew nelenkaw il-biċċiet tal-proprjetà kollha li se jingħataw permezz ta’ dan il-kuntratt.  

ONOR FRANCIS ZAMMIT DIMECH: Dawn huma kollha indikati fil-kuntratt!

ONOR KARMENU VELLA:  Qed ngħid dan biex ikollna idea tal-estensjoni tal-proġett.  Jista l-Ministru jagħtina spjega ta’ kull biċċa proprjetà li qed tingħata?

ONOR FRANCIS ZAMMIT DIMECH: M’iniex qed nifhem il-mistoqsija.  Fuq il-Mejda tal-Kumitat hawn il-kuntratt li jindika l-areas kollha.  Jiġifieri, x’qed jitlob eżattament l-Onor. Vella?  F’termini sempliċi, naħseb illi spjegajna aktar minn darba li għandek il-bini storiku matul ix-Xatt tal-Birgu, għandek il-bini li huwa fi stat ħażin mitluq taħt il-Forti Sant’Anġlu, li mbagħad idur mal-periferija tal-Forti Sant’Anġlu għall-bini ieħor li kien mitluq inkluż d-desalination plant fejn huwa propost il-health club, għandek bini ieħor indikat fuq dawk l-inħawi, għandek il-possibbiltà ta’ żvilupp meta tgħaddi mill-Birgu għall-faċċata tal-Kalkara fuq in-naħa ta’ fejn hemm l-arkati l-għolja u Starkey place li se jkun żviluppat ukoll.  Dak huwa l-bini fuq in-naħa tal-Birgu.  Fuq in-naħa tal-Isla għandek prinċipalment il-Maċina u żewġ floating structures, wieħed biex iservi bħala yacht club, ieħor biex iservi bħala casino, restaurant jew post ta’ entertainment kif ukoll il-faċilitajiet għall-fuelling point.  Naħseb illi l-pjanti huma ċari biżżejjed.  

ONOR KARMENU VELLA:  Fir-rigward tal-Forti Sant’Anġlu, il-Gvern beda l-proċess biex jisvesti ruħu minn parti minn Sant’Anġlu jew ġie mitlub jagħmel dan min-naħa tal-consortium?  Ta’ min wieħed ikun jaf jekk kienx il-Gvern li qabad u qal li lest jagħti parti minn dan il-forti jew inkella jekk it-talba ġietx min-naħa l-oħra.  Jidher li l-parti ta’ Sant’Anġlu li se tibqa’ hija l-core u l-kumplament se jingħata kollu.

ONOR FRANCIS ZAMMIT DIMECH:  Il-parti ta’ Sant’Anġlu li qed iżomm il-Gvern hija l-parti u d-dintorni fil-livell ta’ fuq fejn hemm il-ftehim bejn il-Gvern u l-Ordni tal-Kavallieri.  Fir-rigward tal-partijiet ta’ taħt, mid-diskussjonijiet li kien hemm bejn il-Gvern u l-consortia u anke wara żjara li jien għamilt fil-post, jirriżulta li huma fi stat ta’ abbandun totali, u għalhekk għandna inkoraġġiment kbir mill-Awtorità tal-Ippjanar illi jsir żvilupp fihom.  Għalhekk, kien jagħmel sens illi naqblu li jkun hemm dan l-iżvilupp.  Jien ma naħsibx illi hawnhekk nista’ niddistingwi jekk il-Gvern offriex dawn il-postijiet jew kienx il-consortia li talabhom.  Jekk nieħdu l-iżvilupp kollu, kien hemm interess mit-tnejn.  Huwa evidenti li l-consortia kienu qed jindikaw x’jixtiequ bħala areas ta’ żvilupp u l-Gvern kien qed jara dawk it-talbiet, mhux biss fl-interess ekonomiku tal-consortia li aħna ma għandna xejn kontrih għaliex huwa parti essenzjali mill-ingredjent tas-suċċess tal-iżvilupp tal-proġett li rridu fil-Kottonera imma wkoll fl-interess nazzjonali.  Kif spjegajt fil-bidu, aħna rridu proġett li huwa ekonomikament feasible kemm għall-corsortium wieħed kif ukoll għall-consortium l-ieħor, però rajna wkoll f’liema stat hu l-bini, għamilna laqgħat ta’ konsultazzjoni ma’ uffiċjali tal-Awtorita’ tal-Ippjanar u rajna wkoll jekk il-Gvern għandux użu ieħor indikat għall-postijiet li kien hemm id-diskussjoni dwarhom.  Hawn nista’ nassigura lill-Membri tal-Kamra li kien hemm diversi talbiet li saru minn consortium jew minn ieħor li l-Gvern, fil-fatt, ma aċċettax.  Din ma kenitx kwestjoni ta’ shopping list mill-consortia fejn kulma talbu, ingħataw.  Kien hemm diversi talbiet li ntlaqgħu, kien hemm diversi talbiet li ma ntlaqgħux u kien hemm proposti li l-Gvern kien qed jikkonsidra pożittivament.  Pereżempju, il-fatt li d-development print jestendi sa taħt il-Forti Sant Anġlu, issemma mill-consortium inkwestjoni, però din kienet ukoll proposta mill-Gvern.  Dan jirriżulta mid-development brief tal-Awtorità tal-Ippjanar li kif spjegajt diversi drabi, ridna mmorru aktar viċin tiegħu, kif ukoll mill-impenn elettorali li hemm fil-programm elettorali tal-Partit Nazzjonalista dwar l-iżvilupp tal-area kollha tal-Kottonera mill-Ponta tal-Isla sal-Forti Sant’ Anġlu, liema żvilupp kien ilu żmien jissemma.  Nista’ anke nikkowta siltiet mill-programm elettorali.  

ONOR. KARMENU VELLA:  Jaħsibx il-Ministru li jekk kemm-il darba aħna nħarsu lejn Sant Anġlu, il-preġju ta’ Sant’ Anġlu hu li Sant’ Anġlu jibqa’ sħiħ kif inhu?  Kif tista’ tiżviluppa parti minn Sant’ Anġlu u fl-istess ħin tħoss li qiegħed tindokra dan il-wirt storiku?  Jaħseb il-Ministru li l-fatt li Sant’Anġlu se jinqasam f’erbgħa jew f’ħames biċċiet se jgħin dan il-wirt jiġi mħares?  

ONOR. FRANCIS ZAMMIT DIMECH:  L-ewwel nett, irridu nippreċiżaw li l-Forti Sant’ Anġlu mhux se jintmiss bl-ebda mod.  Hawn qed nitkellmu fuq id-dintorni ta’ Forti Sant’ Anġlu u l-area ta’ taħt Sant’ Anġlu.  Issa jekk inti tgħidli li tista’ tippriżerva dan il-wirt ta’ Forti Sant’ Anġlu billi tħalli dawk l-għerien li hemm taħtu fi stat totali ta’ abbandun kif ilhom għal ma nafx kemm-il sena u li tħalli dak il-bini taċ-Ċiniżi - seta kien ta’ kwalunkwe nazzjonalità oħra, imma hekk hu magħruf - taħt il-Forti Sant’ Anġlu li jostakola l-viżjoni ta’ Forti Sant’ Anġlu, ma naħsibx li jagħmel sens!  Fil-fatt, aħna lill-iżvilluppatur qed ngħidulu li dak il-bini jrid jitwaqqa’ u l-Gvern qed joffrilu li jwaqqgħu, biex hu jtella’ bini ieħor minfloku li jkun of a lighter structure u aktar lejn ix-xatt, ħalli l-viżibbiltà tal-Forti tkun ħafna aktar ċara u meta inti ġej bil-baħar lejn l-inħawi tal-Kottonera, il-Forti Sant’ Anġlu jkun jidher sew u mhux ostakolat b’dak il-bini.  Fil-kuntratt għedna wkoll li trid tinħoloq pjazza pubblika fejn wieħed jista’ jibqa’ jtella’ attivitajiet bħal pereżempju, l-attività li se tibda’ madwar siegħa oħra fejn se tkun inawgurata l-Boat Show fix-Xatt tal-Birgu.  Ngħid ukoll li hemm artistic impressions fuq l-iżvilupp li qed nitkellmu dwaru, fejn jista’ jkollok attivitajiet oħrajn kulturali, bħal song festivals u fashion shows.  Irridu noħolqu magnet ta’ attrazzjoni li tiġbed in-nies għal dawn l-inħawi u li tagħti ħafna aktar rispett lill-area tal-Forti Sant’ Anġlu.  Jien konvint, sodisfatt u kburi li dak li huwa ppjanat għal madwar l-area tal-Forti Sant’ Anġlu jixraq ferm aktar għal post minn dak li hemm illum.  Proprju għalhekk li kellna inkoraġġiment għal dan l-iżvilupp anke mill-Awtorità tal-Ippjanar.  Biex nagħti eżempju ieħor, insemmi l-impjant ta’ desalinazzjoni l-antik li hemm fuq in-naħa ta’ wara ta’ Forti Sant’ Anġlu li huwa wkoll abbandunat.  L-idea hemmhekk hija li jsir health club u thalasso centre.  Meta saret id-diskussjoni mal-uffiċjali tal-Awtorità tal-Ippjanar, dawn qalulna li dan il-post huwa kważi mpinġi għal da il-għan.  Jien ngħid li dan kien kważi suġġeriment tal-Awtorità tal-Ippjanar għaliex għall-iżviluppaturi, probabbli kien ikun aktar faċli għalihom li jagħmlu appartamenti, lukanda jew xi restaurant b’dik il-veduta mill-isbaħ.  Però, dan it-tip ta’ użu huwa l-aktar wieħed adattat għal dawn l-inħawi.  Qed ngħid dan biex nuri li aħna konna sensittivi ħafna għall-ambjent ta’ kull binja u ta’ kull proġett.

THE CHAIRMAN: Aktar kummenti?  

ONOR. KARMENU VELLA:  Jien ma naħsibx li l-Gvern kien sensittiv kif qed jgħid il-Ministru għar-rigward ta’ Sant’ Anġlu.  Il-Ministru semma l-bini taċ-Ċiniżi li hemm quddiem Sant’ Anġlu.  Huwa veru li dan il-bini huwa eyesore u naqbel miegħu meta jgħid li qed jgħatti l-parti ta’ Sant’ Anġlu.  Fil-proġett oriġinali, dan il-bini kellu jitwaqqa’ u l-mollijiet, li tant tkellimna fuqhom, kellhom jibqgħu clear u ma kellu jsir l-ebda bini fuqhom.  Issa biex inti twaqqa’ l-bini taċ-Ċiniżi li qed jgħatti lil Sant’ Anġlu u mbagħad, minfloku, tagħti permess li jitla’ health club, marina jew xi ħaġa oħra, fl-opinjoni tiegħi, tkun xorta qed tgħatti lil Sant’ Anġlu.  Għalhekk nixtieq nistaqsi lill-Ministru, jekk kienx hemm xi studju minn xi ħadd tekniku fuq jekk għandux jinqasam jew le l-forti Sant’ Anġlu.  Jista’ l-Ministru jgħid jekk l-Awtorità tal-Ippjanar qablietx li Sant’ Anġlu jinqasam b’dan il-mod, fejn parti tingħata lill-privat u parti tibqa’ għand il-Gvern?  Jista’ l-Ministru jgħid jekk l-Awtorità tal-Ippjanar qablietx li tagħti permessi fuq il-bini li qed insemmu?  Dalgħodu, jekk m’iniex sejjer żball, semmejna l-joy rides jew dark rides.  Jista’ l-Ministru jgħid jekk għandniex l-assigurazzjoni tal-Awtorità tal-Ippjanar li l-permessi li se jintalbu mill-consortia fuq il-bini ġewwa Sant’ Anġlu se jingħataw?  

THE CHAIRMAN:  Il-Ministru.

ONOR. FRANCIS ZAMMIT DIMECH:  Diġà spjegajt li bħala prinċipju ġenerali, ma ridniex li jkun hemm din it-tip ta’ assigurazzjoni.  Li għamilna huwa proċess kontinwu fejn konna qed ninformaw lill-Awtorità tal-Ippjanar dwar il-proposti li kienu qed isiru u konna qed nieħdu l-feedback mIll-istess Awtorità anke dwar x’qed jirrikkmandaw huma għal dan il-post.  L-Awtorità tal-Ippjanar taqbel b’mod assolut li dak il-bini taċ-Ċiniżi huwa ta’ eyesore – almenu, jekk xejn, dwar dan qed naqblu – u għandu jitwaqqa’.  Issa rridu naraw jekk għandux jittella’ xi bini ieħor minfloku jew le.  Jekk jittella’ bini tal-istess għoli li, ugwalment, se jgħatti l-Forti, ikun naturalment ħażin.  Jekk jittella’ bini ta’ light structure li fil-parti l-kbira tiegħu ma jkunx aktar minn sular għoli u daqsxejn aktar imbiegħed mill-Forti sabiex il-Forti jkun jidher mingħajr ostakli, naturalment ikun ta’ titjib.  Il-health club m’huwiex intenzjonat għal din il-parti imma għal wara l-Forti fejn hemm id-desalination plant.  Għal din il-parti, huwa maħsub li jkollok pied a’ terre għall-yatchsmen li allura, jkunu f’żona li tkun aktar viċin l-irmiġġi tal-mega yachts.  B’hekk ikollok dan ix-scenario ta’ Forti Sant’ Anġlu u bl-aċċessibbiltà għall-moll protetta favur il-pubbliku bl-aktar mod assolut.  Mela qed ngħidu li jkollok bini aktar distakkat mill-Forti u ta’ inqas għoli u pied a’ terre li tkun anke ta’ struttura tali li toffri titjib sostanzjali lill-post.  Dan il-pjan kien diskuss mal-uffiċjali tal-Awtorità tal-Ippjanar u nifhem li hemm il-qbil min-naħa tal-istess Awtorità tal-Ippjanar.  Jekk meta ssir l-applikazzjoni, l-Awtorità tal-Ippjanar, fl-awtonomija tagħha, ma taqbilx ma’ dan il-pjan, aħna mhux qed norbtuha bl-ebda mod.  Jien għidt mill-bidu nett li bħala prinċipju ġenerali, il-żgvern mhux qed jorbot lill-Awtorità tal-Ippjanar.  Però, nerġa’ ngħid li aħna ddiskutejna mal-uffiċjali dwar dak li se jkun propost f’din iż-żona u f’kull parti oħra tal-Kottonera u għalhekk, dan l-iżvilupp mhux sorpiża għall-uffiċjali tal-Awtorità imma huwa frott tad-diskussjoni bejn il-periti tal-consortia, il-Gvern u l-uffiċjali tal-Awtorità tal-Ippjanar.  

ONOR. KARMENU VELLA:  Jekk il-bini taċ-Ċiniżi diġà qed jgħatti l-Forti, għalkemm jien ma jidhirlix li dan huwa bini għoli, il-bini li jiġi minfloku, xorta se jgħatti lill-istess Forti.  Nixtieq nistaqsi jekk kienx hemm propost kif se jiġi utilizzat il-bini proprju ta’ Sant’ Anġlu, jiġifieri l-parti ta’ ġewwa.

ONOR. FRANCIS ZAMMIT DIMECH:  Jekk qed titkellem fuq il-parti ta’ fuq ta’ Sant’ Anġlu, hemm ftehim ċar milħuq li huwa ffirmat bejn il-Gvern preżenti u l-Ordni tal-Kavallieri li jitkellem dwar l-użu tal-Forti mill-Ordni.

ONOR. KARMENU VELLA:  Dak il-ftehim jgħodd għall-parti l-antika biss!  Fir-rigward tal-kumplament tal-Forti, il-consortia għamlu xi proposta kif se jkunu qed jutilizzawh?

ONOR. FRANCIS ZAMMIT DIMECH:  Fir-rigward tal-parti ta’ wara, dawn indikaw ...

ONOR. KARMENU VELLA:  Qed tirreferi għall-parti li tiġi faċċata tal-Kalkara?

ONOR. FRANCIS ZAMMIT DIMECH:  Hekk hu, qed nitkellem dwar il-parti tal-Forti li hija faċċata tal-Kalkara, fejn hemmhekk huwa ppjanat il-health club li konna qed nitkellmu dwaru.  

ONOR. KARMENU VELLA:  Dan se jkun ġo Sant’ Anġlu?

ONOR. FRANCIS ZAMMIT DIMECH  Mhux qed nirreferi għall-parti ġo Sant’ Anġlu imma fuq wara ta’ Sant’ Anġlu.

ONOR. KARMENU VELLA:  Dan l-iżvilupp se jkun parti minn Sant’ Anġlu, barra minn Sant’ Anġlu jew mas-sur ta’ Sant’ Anġlu?

ONOR. FRNACIS ZAMMIT DIMECH:  Il-parti li qed tindika hija indikata li se tinbidel f’health club.  Dik m’hijiex parti mill-Forti Sant’ Anġlu imma ħafna minnha, hija open area.  Għandek il-livell ta’ fuq li jista’ jkun żviluppat ukoll għal xi attivitajiet marbuta ma’ catering jew leisure u hemm il-parti fejn se jkollok l-aċċess għall-health club u għat-thalasso centre.  (Interruzzjonijiet)  Iva, dik il-parti mhijiex fil-livell li qed narawha hawn, imma hija f’livell iżjed ’l isfel.  

ONOR. KARMENU VELLA: Jiġifieri l-bini li se jittella’, ...

ONOR. FRANCIS ZAMMIT DIMECH:  Mhux se jittella’ bini!  Skont il-permessi tal-Awtorità tal-Ippjanar, tista’ tagħmel tibdil, però ma tistax ittella’ bini b’mod li huwa differenti mill-bini li hemm illum.

ONOR. KARMENU VELLA:  Imma hawnhekk qed ngħidu li se jkun hemm bini ġdid!

ONOR. FRANCIS ZAMMIT DIMECH:  Għandek partijiet fejn jista’ jkun hemm xi bini ġdid imma ħafna mill-bini eżistenti jrid tinżamm kif inhu.  

ONOR. KARMENU VELLA:  Il-consortia ntalbu jagħtu x’qed jipproponu għal kull parti minn dan l-iżvilupp?

ONOR. FRANCIS ZAMMIT DIMECH:  Iva.
ONOR. KARMENU VELLA:  Nistgħu naraw dawn il-proposti?  Il-proċedura li kienet tiġi adottata normalment meta jintlaqgħu l-proposti għal żvilupp, kienet li jsir short-listing, fejn kull min japplika biex juri li huwa interessat fl-iżvilupp, ma kienx qed jintalab pjanti dettaljati u sites specifications, jiġifieri l-Gvern ma kienx qed jgħidlu li pereżempju, fuq din il-biċċa art, irid juri l-lukanda li se jttella’.  Biss, meta tiġi għall-finalizzazzjoni qabel ma tagħmel il-kuntratt, irid ikollok idea mingħand l-iżviluppatur u mhux imbagħad, la jieħu l-art, noqogħdu niġġieldu miegħu, x’bini se jtella’.  Il-mistoqsija tiegħi hija: Il-consortia ntalbu jagħmlu site specific proposals ta’ dak li se jtellgħu?

ONOR. FRANCIS ZAMMIT DIMECH  Il-consortia ntalbu jagħmlu dan b’referenza għal area by area, aktar milli building specific, jiġifieri ntalbu jagħmlu site specific.  Jekk hemm bżonn, inkun nista’ nġib dik id-dokumentazzjoni miegħi f’seduta oħra u nitkellem dwar dik l-informazzjoni li għandi.  Ma għandi l-ebda diffikultà li nagħmel dan!  Imma, iva l-consortia ntalbu jissottomettu dan is-site specific għal kull parti tal-iżvilupp.  

ONOR. KARMENU VELLA:  X’qed nipproponu għan-naħa ta’ wara fejn hemm it-tunnel li tgħaqqad ix-Xatt tal-Birgu għall-faċċata tal-Kalkara?  Se jkun hemm residential area jew hotel?  

ONOR. FRANCIS ZAMMIT DIMECH:  Qed tirreferi għall-parti tat-tunnel?

ONOR.  KARMENU VELLA:  Qed nirreferri għall-mina li toħroġ mill-Birgu għall-Kalkara.

ONOR. FRANCIS ZAMMIT DIMECH:  Hemmhekk qed nitkellmu fuq real estate.  Fejn hemm l-arkati għoljin, se jkun hemm residential units.

ONOR. KARMENU VELLA:  Jidhirlu l-Ministru li meta tagħti prime site għal fuq il-Port bħal din għal real estate, il-prezz li ntalab huwa prezz kumplessiv jew sar ftehim fejn pereżempju, ingħad li għal Forti Sant’ Anġlu ħaqqna lira u fejn se jittellgħu r-residential units ħaqqna żewġ liri?  Kif inħadem il-prezz, biċċa biċċa jew prezz globali ta’ kollox?

ONOR. FRANCIS ZAMMIT DIMECH:  Le, ħdimna prezz globali ta’ kollox, għalkemm imbagħad il-consortia kellhom jissottomettu wkoll skeda fejn biha jistgħu jiddifferenzjaw kif jinqasam iċ-ċens għal skopijiet ta’ trasferimenti tal-istess ċens.

ONOR. KARMENU VELLA:  Jista’ l-Ministru jispjegalna kif wasal għall-prezz globali?

ONOR. FRANCIS ZAMMIT DIMECH:  Il-mod kif wasalna għall-prezz globali kien li bħala riga, bdejna bil-prezz li kien miftiehem mill-Gvern preċedenti fuq il-kuntratt li kien ippreżentat sena ilu, imbagħad abbażi ta’ dak il-prezz, ipprovajna b’komputazzjonijiet differenti, naslu għal ċifra globali.  Wieħed irid jiftakar li għandek footprint aktar estiża.  Naturalment, meta bdejna nitkellmu fuq footprint aktar estiża, bdejna nirrealizzaw ukoll li kellek variables kbar wisq biex inti tagħmel preċiżjoni matematika bejn l-area oriġinali u l-area kif ġiet estiża.  Dan għaliex, kif spjegajt fl-introduzzjoni tal-bieraħ, hemm id-diffikultà li ma tistax tara dejjem il-footprint area u se mai, hemm argumenti biex toqgħod tara l-building volume.  Jekk tara l-building volume, ħafna drabi trid tara l-proċess tal-Awtorità tal-Ippjanar.  F’dak il-każ, hemm il-variable qawwi ta’ użi ekonomiċi differenti u l-variable li għandek partijiet mill-proġett, li kif kien espress ukoll mill-membri fuq in-naħa tal-Oppożizzjoni dalgħodu, fihom aktar spejjeż biex tagħmilhom u allura m’għandekx return fuqhom.  Hawn qed nirreferi b’mod partikolari għall-bini storiku antik.  Mela għandek wisq variables biex inti tipprova toħroġ a per square metre unit rate u tibbaża kollox fuqha, apparti l-fatt li aħna ridna li l-proġett jinżamm f’livelli li jiggarantixxu l-feasibility issue tal-istess proġett.  Meta eżaminajna dawn il-fatturi kollha flimkien, wasalna għall-mira li rridu return favur il-Gvern ta’ Lm0.5 miljun fis-sena u li dak ir-return ikun maqsum ugwalment bejn iż-żewġ consortia.  

ONOR. KARMENU VELLA:  Jekk  m’iniex sejjer żball, fuq l-ewwel proġett kienu se jinġabru Lm370,000 u kien se jkun hemm onorus qawwi għaliex kulma kien se jingħata fuq l-ewwel proġett kienu s-sitt palazzi, l-użu tal-moll u d-dritt għall-berthing facilities tal-marina.  Il-Gvern kien se jiġbor Lm370,000 u nerġa’ ngħid li kull min kien se jieħu dawn il-palazzi, kien dieħel għal biċċa investiment qawwi biex jirrestawrahom.  Issa qed nitkellmu fuq dan il-proġett li l-area li se tingħata hija madwar erba’ darbiet aktar, b’onerus biex jitranġa ħafna anqas mill-bini storiku antik li konna qed nitkellmu dwaru qabel u qed nagħtu ħafna artijiet prime site mal-baħar għar-real estate.  Għalhekk, il-consortia m’għandha tfixkil ta’ xejn imma l-Gvern jiġbor anqas flus!  Mela se nagħtu erba’ darbiet aktar art daqskemm konna se nagħtu qabel u se niġbru biss darba u nofs dak li konna se ndaħħlu qabel!

ONOR. FRANCIS ZAMMIT DIMECH:  L-argument li jrid isir hawn huwa ta’ kalkolazzjoni li hija misleading ħafna.  L-ewwel nett, jien ma naqbilx li qed nagħtu area li hija erba’ darbiet aktar għax dan jiddependi dejjem kif tagħmel il-kalkoli kollha tal-kejl inkwestjoni.  (Interruzzjonijiet)  Iva, naturalment nistgħu naraw l-area b’dak il-mod u għalhekk jien semmejt il-land drawings li ġew ippreżentati biex wieħed jagħmel il-paraguni kollha li hemm bżonn.  Però, meta int titkellem dwar pereżempju, dawn il-famużi mini taħt il-Forti Sant’Anġlu, naturalment, m’għandekx il-full potential ta’ dik l-area kollha, għax hemmhekk, fejn huwa blat, irid jibqa’ blat.  Inti trid toħloq din id-dark ride minn dawk il-mini minn post għall-ieħor.  Dan hu li trid tagħmel hemmhekk!  Barra minn hekk, fejn qed jiġi indikat bħala prime site, hemm limitazzjonijiet konsiderevoli.  Pereżempju, l-area faċċata tal-Kalkara ma tistax tinbena kollha imma parti biss minnha minħabba l-fatt li għandek raġunijiet li jorbtu mal-linja tas-swar fejn ma jkunx jista’ jsir bini imma tista’ tagħmel biss embellishment tal-area u tinħoloq an open space.  Mela inti ma tistax timxi b’dawn ir-ratios, ejn tgħid li żidna erba’ darbiet u allura se ndaħħlu erba’ darbiet aktar ċens!  Ma naħsibx li din kienet l-equation li ntużat.  L-equation kienet li aħna ridna, intenzjonalment, proġett ikbar għall-Kottonera li jġib aktar riġenerrizzajoni u aktar impjiegi imma fl-istess ħin, jibqa’ feasible għall-consortia għaliex fl-aħħar mill-aħħar, jekk ngħidu lill-consortia jagħtuna Lm1 miljun bejniethom minflok Lm0.5 miljun fis-sena, jistgħu jew ma jaqblux jew inkella jaqblu u jfallu, li kważi hija agħar milli jekk ma jaqblux!  Jien naħseb li ħadd minn din il-Kamra m’għandu dan l-interess, anzi l-interess tagħna huwa li jkollna proġett li jirnexxi ekonomikament.

ONOR. KARMENU VELLA: Rigward l-area li inti qed tgħid li ma tistax tiġi żviluppata kollha, tista’ tagħtina idea x’se jinbena għall-użu residenzjali?  Meta qed titkellem dwar area residenzjali, qed ngħidu li se jittellgħu djar għall-Maltin, se jittellgħu djar għall-barranin jew se jittellgħu djar ta’ lussu?  X’inhu ppjanat eżattament?

ONOR. FRANCIS ZAMMIT DIMECH:  L-iskop huwa li f’dik l-area faċċata tal-Kalkara jittellgħu appartamenti li jkunu għall-Maltin jew għall-barranin.

ONOR. KARMENU VELLA:  Tista’ tgħidilna kif se jkunu mqassmin?

ONOR. FRANCIS ZAMMIT DIMECH:  X’jiġifieri kif se jkunu mqassmin?

ONOR. KARMENU VELLA: Jiġifieri se jittellgħu djar mas-sur kollu? Se jkollna bħal lukandsa Excelsior oħra li tgħatti s-sur kollu?  Jekk aħna hawnhekk qed nitkellmu fuq bini ta’ żewġ sulari, hija ħasra għax se jgħatti lil Forti Sant’Anġlu!  Il-bini se jaqbeż żewġ sulari, tliet sulari jew erba’ sulari?  Kemm se jkun għoli?

ONOR. FRANCIS ZAMMIT DIMECH:  Jien naħseb li jekk tara l-għoli ta’ dawk l-arkati, diġa’ għandhom livell aktar minn hekk imma naturalment iva, irid ikun bini li ma jaqbiżx il-livelli t’hemm fuq.

ONOR. KARMENU VELLA:  X’inhi dik il-parti safra indikata fuq il-land drawing, li qiegħda fejn il-mina?

ONOR. FRANCIS ZAMMIT DIMECH:  Mil-liema land drawing qed tikkwota?

ONOR. KARMENU VELLA:  Mil-land drawing numru 9 u 10.

ONOR. FRANCIS ZAMMIT DIMECH:  Jiġifieri qed tirriferi għal-land drawing ta’ Vittoriosa?

ONOR. KARMENU VELLA:  Iva.

ONOR. FRANCIS ZAMMIT DIMECH:  Mela inti qed tirreferi għal numru 24/99.  Dwar dik il-parti, nistgħu nirriferu għall-kuntratt ukoll.  Hawn qed nirriferu għal paġna 17, biex niftehmu.  Hemmhekk qed nitkellmu fuq area li hija aċċessibbli mill-mina li hemm bejn il-Birgu u faċċata tal-Kalkara fejn għandek spazji vojta.  Naturalment, aħna qed nagħtu dawk l-ispazji mingħajr l-arja ta’ fuqhom u hemm l-idea li jintużaw għal xi team exhibitions jew użu ieħor bħal dan.  Nerġa’ nirripeti li r-riferenza għal dawk l-areas hija f’paġna 17 u 18 tal-kuntratt kif propost.

ONOR. KARMENU VELLA:  Jiġifieri hawnhekk qed nitkellmu fuq Sant’Anġlu kollu minbarra l-parti ta’ fuq u fuq in-naħa ta’ wara.

ONOR. FRANCIS ZAMMIT DIMECH:  Qed nitkellmu fuq Sant’Anġlu kollu mingħajr il-parti kollha ta’ fuq u qed ninkludu l-mini ta’ taħt u xi spazji vojta wkoll.

ONOR. KARMENU VELLA:  L-aċċess ta’ dawn ir-residential units ta’ wara se jkun minn ġol-mina biss jew minn ġol-mina u minn hemm wara wkoll?

ONOR. FRANCIS ZAMMIT DIMECH:  L-aċċess se jkun minn ġol-mina biss.

ONOR. KARMENU VELLA:  Jiġifieri meta fl-istess kuntratt qed ngħidu li, ix-xatt kien se jiġi pedestrian precinct, se jkun hemm aċċess bil-karozzi wkoll?

ONOR. FRANCIS ZAMMIT DIMECH:  Se jkun hemm skema ta’ ħinijiet fejn jista’ jkollok aċċess bil-karozzi wkoll.

ONOR. KARMENU VELLA:  Jiġifieri anke r-residenti se jkunu jistgħu jidħlu bil-karozzi f’ċerti ħinijiet biss?

ONOR. FRANCIS ZAMMIT DIMECH:  Bdejna diskussjonijiet jekk għar-residenti, nħallux il-ħin miftuħ.

ONOR. KARMENU VELLA:  Jiġifieri l-idea li dan ix-xatt jibqa’ pedestrian precinct se titneħħa?

ONOR. FRANCIS ZAMMIT DIMECH:  Le, aħna qed ngħidu li fl-iskop prinċipali, ix-xatt għandu jibqa pedestrian, fejn naturalment, ikun hemm karozzi li jagħmlu servicing tal-yachts kif ukoll tal-catering outlets u affarijiet simili.  Ovvjament, se jkun hemm skema tal-ħinijiet, però wieħed ikollu bżonn l-aċċess għal dawn il-postijiet.

ONOR. KARMENU VELLA:  Qed nagħmel din il-mistoqsija għax qabel konna qed ngħidu li dan ix-xatt għandu jiġi a pedestrian precinct, b’eċċezzjoni biss għall-karozzi li jagħmlu servicing tal-yachts imma issa qed ngħidu li l-eċċezzjoni se tiġi estiża għar-residenti li se jkunu f’dawn ir-residential units fuq in-naħa tal-Kalkara.  Hux hekk?

ONOR. FRANCIS ZAMMIT DIMECH:  Dan hu wieħed mill-punti li ġew diskussi.

ONOR. KARMENU VELLA:  Fir-rigward tal-moorings tal-marina proprja, kien hemm xi raġuni speċjali għalfejn hemm moorings fuq iż-żewġ naħat?  Qed nistaqsi għax qabel l-idea kienet illi se tinżamm il-fairway man-naħa tal-Isla u jkun hemm il-moorings man-naħa tal-Birgu.  Fil-fatt, l-idea kienet illi jekk se jsiru kollha fuq in-naħa tal-Birgu, ikun hemm bżonn ta’ servizzi fuq dik in-naħa biss.  Issa kif qiegħda proposta hawn, se jkun hemm bżonn ta’ servizzi min-naħa tal-Birgu kif ukoll min-naħa tal-Isla.  Irrid ngħid ukoll li hawnhekk, il-breakwater ma jidhirx.  Ta’ min se tkun din ir-responsabbiltà?

ONOR. FRANCIS ZAMMIT DIMECH:  L-idea li l-moorings ikunu fuq iż-żewġ naħat hija waħda intenzjonata u r-raġuni hi preċiżament biex l-iżvilupp ikun jestendi kemm għall-Birgu kif ukoll għall-Isla.  Aħna dehrilna li n-naħa tal-Isla m’għandhomx ikollhom biss il-fairway u ma jkollhomx moorings għaliex b’hekk, tkun qed tirrestrinġi l-ammont ta’ żvilupp fuq in-naħa tal-Isla.

Rigward ir-responsabbiltà tal-breakwater, din qiegħda bl-iktar mod assolut fuq il-konsorzju li għamel il-marina, dejjem jekk ikun stabbilit mill-wave analysis li għandek bżonn breakwater.  Mhux hekk biss, apparti li jridu jagħmlu l-breakwater a spejjeż tagħhom, iridu jħallu l-wiċċ ta’ dak il-breakwater - jekk ikun breakwater bridge, għax naturalment hemm ħafna tipi ta’ breakwaters - bħala punt ta’ aċċess għall-pubbliku wkoll.

ONOR. KARMENU VELLA:  Apparti mill-istess moorings, kienet qed tintalab li tinżamm fairway minħabba l-entratura għal dock no. 1.  Kien hemm qbil mad-Drydocks dwar kemm għandha tkun dik il-fairway?

ONOR. FRANCIS ZAMMIT DIMECH: Fuq dan il-punt speċifiku ma tkellmniex mad-Drydocks, però dik hija l-istess wiesgħa ta’ fairway li kien hemm qabel u allura, toffri l-istess aċċess għal dock no. 1.

ONOR. KARMENU VELLA:  Fir-rigward tal-parti li se tinżamm għad-dgħajjes iż-żgħar, bħall-frejgatini, tista’ tgħidilna kemm se jkun hemm dgħajjes u fejn se jiġu allokati?

ONOR. FRANCIS ZAMMIT DIMECH:  Fil-kuntratt speċifikajna l-istess numru ta’ dgħajjes li kien hemm speċifikat fil-konvenju preċedenti li kien jgħid minimu ta’ 130 frejgatina.  Kellna wkoll diġà diskussjonijiet bejn il-Gvern u r-rappreżentanti tas-sidien ta’ dawn il-frejgatini u l-idea hija li jkunu f’diversi partijiet - mhux bilfors kollha f’parti waħda - dejjem fuq in-naħa tax-xatt tal-Isla u li jkollhom id-dritt tagħhom li jżommu l-frejgatini hemmhekk mingħajr ebda ħlasijiet addizzjonali ma’ dawk li diġà jagħtu lill-Gvern.  

ONOR. KARMENU VELLA:  Jiġifieri diġà saru xi diskussjonijiet mar-rappreżentanti tas-sidien ta’ dawn il-frejgatini?

ONOR. FRANCIS ZAMMIT DIMECH:  Jien personalment diġà ltqajt ma’ rappreżentanti ta’ dawn il-frejgatini.

ONOR. KARMENU VELLA:  Nistgħu nkunu nafu x’inhu n-numru ta’ berths ġaladarba issa din il-marina se tiġi estiża?

ONOR. FRANCIS ZAMMIT DIMECH:  Sakemm insib in-notamenti inkwestjoni nista’ ngħid li meta nitkellmu dwar l-aċċess għal dock no.1, aħna nixtiequ li ma jibqax dock no.1, jiġifieri huwa kruċjali li dan il-messaġġ ikun ċar.

Rigward l-ammont ta’ berths, l-ammont suġġerit mill-konsorzju li se jagħmel il-marina huwa ta’ 500 berths.

ONOR. KARMENU VELLA:  500 berths?

ONOR. FRANCIS ZAMMIT DIMECH:  Iva.

ONOR. KARMENU VELLA:  Mingħalija kien hemm ippjanat 500 berths meta l-marina kienet se tasal sal-bridge ta’ Sant’Anġlu biss.

ONOR. FRANCIS ZAMMIT DIMECH:  Hawnhekk għandi breakdown.  Biex inkun preċiż, in-numru propost ta’ berths huwa ta’ 502.  Naturalment, inti trid tirrealizza li pereżempju, issa għandek 20 berths li huma fl-ogħla kategorija ta’ berths, magħrufa fl-international marinas bħala category 7A.  Dawn se jintużaw mill-mega yachts li jkollhom aktar minn 40 metru ’l wieħed.  Huwa previst li għal category 7 se jkun hemm tmien berths.  Meta tagħmel berths għall-mega yachts, awtomatikament se jonqos in-numru ta’ berths.  Dan għaliex jekk inti tnaqqas il-mega yachts ta’ ’l fuq minn 40 metru u jkollok yachts ta’ taħt it-tmien metri, ovvjament li se toħloq ħafna aktar berths.  Ma ngħidlekx li joqogħdu ħames yachts eżatt għax trid tħalli xi spazju bejniethom imma l-ammont ta’ berths żgur li se jiżdied.

ONOR. KARMENU VELLA:  Il-parti fejn isiru l-barbeques, se tiġi mneħħija issa?

ONOR. FRANCIS ZAMMIT DIMECH:  M’hemm l-ebda projbizzjoni dwar dan fil-kuntratt.

ONOR. KARMENU VELLA:  Meta qed insemmu l-mega yachts, waħda mill-affarijiet li ridna noqogħdu ħafna attenti għaliha hija li aħna ma rridux li jkollna replika tal-marina li għandna f’Ta’ Xbiex, fis-sens illi llum wieħed jista’ jgħid li f’Ta’ Xbiex m’għandniex a proper marina imma għandna moorings biss.  Mela inti tmur, irbatt id-dgħajsa tiegħek hemmhekk, imma mbagħad ma ssibs faċilitajiet oħrajn, bħalma ssib f’marinas barra minn Malta, fejn għandek laundries, banek fejn tista’ tagħmel transactions u uffiċini fost l-oħrajn.  Hawnhekk, l-idea kienet li jkollna a proper marina bl-amenities u l-faċilitajiet kollha.  Issa qabel, min kien se jagħmel il-marina kellu wkoll ir-responsabilità tal-bini ta’ fuq il-mollijiet, jiġifieri seta’ jaħseb għal dawn il-faċilitajiet.  X’se jiġri issa meta l-marina se ssir minn konsorzju u l-bini qiegħed f’idejn konsorzju ieħor?  Nafu fejn se jitpoġġew il-faċilitajiet għal dik il-marina?  

ONOR. FRANCIS ZAMMIT DIMECH:  Jekk qed nitkellmu fuq faċilitajiet għall-yachtsmen, jiġifieri l-famuża yacht club fis-sens internazzjonali tal-kelma fejn yachtsmen jistgħu jorqdu għal jumejn jew tlieta, dak se jkun fil-bini ta’ taħt Sant’Anġlu u fl-istruttura mal-moll tan-naħa tal-Isla.  Fil-fatt, hemm ippjanati żewġ yacht clubs.  Jekk qed nitkellmu fuq faċilitajiet oħrajn relatati mal-marina, pereżempju, li jkollok ħanut li jipprovdi supplies għall-marina u laundries, hemm biżżejjed spazju fejn jiġu offruti dawn il-faċilitajiet ukoll.  Ovvjament, hawn qed nitkellmu fuq il-bini ta’ Carafa stores ’il ġewwa.  Dan ifisser li l-konsorzju li qed jagħmel il-marina għandu spazji biżżejjed biex joffri dawk il-faċilitajiet.

ONOR. KARMENU VELLA:  Imma s’issa, għadna ma semmejniex fejn se jkunu dawn il-faċilitajiet!

ONOR. FRANCIS ZAMMIT DIMECH:  Ovvjament li għandek distinzjoni bejn konsorzju u ieħor.

ONOR. KARMENU VELLA:  Fejn se jiġu dawn il-faċilitajiet li qed insemmu, għax inkella se nispiċċaw bil-berths biss?

ONOR. FRANCIS ZAMMIT DIMECH: Irnexxili nsib in-noti li kont qed infittex u allura nista’ nikkwotalek minnhom.  Importanti li nerġa’ ntenni li dawn m’humiex bil-link specific, imma nista’ ngħidlek li hemm l-intenzjoni li jkollok pereżempju s-service station, li naturalment hija marina facility, għandek is-Senglea club house u l-area tal-Menqa li hija area kummerċjali ta’ madwar 4,000 metru kwadru.  Fir-rigward tal-Palazz ta’ Carafa’, il-proposta li qed issir hija li dan il-palazz ikun jinkorpora fih banking and financial services.  Għandek ukoll xi premises oħra li se jiġu converted, inkluż il-ħabs l-antik li hemm aktar ’l isfel.  Dawn huma l-faċilitajiet prinċipali fl-area tal-Cottonera Waterfront p.l.c. li huma relatati mal-marina.  Fil-parti l-oħra, jiġifieri fil-bini l-ieħor matul ix-xatt tal-Birgu, għandek il-casino, li aktarx se jkun f’wieħed minn dawn il-binjiet.  Waħda mill-proposti li saret tirrigwarda l-Palazz ta’ Scamp u għandek ukoll l-idea ta’ parking sostanzjali fis-cement stores l-antiki u ħwienet tar-retail.  

ONOR. KARMENU VELLA:  Ma konniex qed insemmu li se jkun hemm il-floating?

ONOR. FRANCIS ZAMMIT DIMECH: Il-konsorzju rriżerva d-dritt li l-bini jkun floating, jiġifieri li jkun hemm casino, restaurant jew inkella leisure activities.  Mela jekk il-floating structure tintuża għal restaurant, ma jistax isir casino.  L-idea hi wkoll li jkun hemm casino.  L-aħħar indikazzjoni li għandi hija li qed jippreferu li l-casino jkun f’wieħed mill-binjiet in-naħa tal-Birgu u allura fil-floating structure ikun hemm restaurant jew team activity.  Fir-rigward tar-residential units, diġà tkellimna dwarhom u mbagħad hawn riferenza għal ristoranti, team places u ċertu tip ta’ retail li huwa marbut ma’ yachting areas.  Dan huwa l-użu li inti staqsejtni dwaru.

ONOR. KARMENU VELLA:  Fir-rigward ta’ safety u security tal-marina, se jittieħdu xi prekawzjonijiet ta’ safety?  Hemm xi parti mill-moll, fejn se jkun hemm il-marina eżatt max-xatt, li se tinqata’ mill-kumplament tal-moll?  Jekk m’iniex sejjer żball, tħallew 5 metri liberi, hux hekk?

ONOR. FRANCIS ZAMMIT DIMECH: Hemm 5 metri li jridu jitħallew liberi għalkollox.  Meta ngħidu “liberi għal kollox”, qed ngħidu li dawn huma 5 metri fejn lanqas jista’ jingħata encroachment, jiġifieri se jkun hemm 5 metri fejn inti tista’ tippassiġġa liberament jew minn fejn jgħaddu wkoll il-karozzi għal skopijiet ta’ servicing.  Hawn qed nitkellmu dwar 5 metri liberi max-xatt.  Fir-rigward tas-sigurtà, m’hemmx previst fil-kuntratt li jista’ jkun hemm xi security measures li b’xi mod jimpinġu fuq il-mollijiet.  Issa naturalment, hemm miżuri oħrajn ta’ siġurtà.  Jekk inti jkollok il-parti tal-mega yachts u jkollok il-pontoons li jagħtu għal dawk il-yachts, wieħed jista’ jipprovdi biex jingħalqu l-pontoons.  M’hemm l-ebda projbizzjoni kontra li jagħlqu l-pontoons.  Anke fil-marina tal-Imsida għandek l-għeluq tal-pontoons jew xi sistema oħra ta’ sigurtà, però l-prinċipju huwa ta’ aċċess liberu totali.  Naturalment, jien nipprevedi li meta jkollok attività kummerċjali qawwija għaddejja l-ħin kollu, dik fiha nnifsa hi forma ta’ sigurtà għaliex l-agħar nuqqas ta’ sigurtà huwa jekk ikollok post abbandunat u l-yacht qiegħed hemm, litteralment jitlajja.  Imma jekk inti għandek ħwienet, ristoranti, lukanda, casino u team centres miftuħa, naħseb li dik fiha nnfisha toffri forma ta’ sigurtà.  Ovvjament li ma neskludix forma oħra ta’ sigurtà.

ONOR. KARMENU VELLA:  Waħda mill-kritika li kienet saret lilna - naħseb anke l-Ministru stess kien ikkritikana dwar dan - kienet li l-mollijiet mhux se jkunu miftuħin għall-pubbliku.  Issa dak iż-żmien, kont qed ngħidu li l-wiesgħa kollha tal-moll kienet se tkun miftuħa għall-pubbliku.  Illum, il-Ministru qed jgħidilna li mill-wiesgħa kollha tal-moll, il-pubbliku se jkun jista’ juża 5 metri biss għaliex il-kumplament se jingħata b’exclusive encroachment.  Jiġifieri issa anke dak li jrid imur ibiegħ ir-ruġġata, xorta waħda mhux se jkun jista’ jmur hemmhekk!

ONOR. FRANCIS ZAMMIT DIMECH: Il-kritika li konna għamilna bl-iktar mod konsistenti kienet li m’għandekx tagħti l-mollijiet b’titlu ta’ proprjetà fuqhom.  Dan ġie indikat bl-aktar mod kategoriku lill-konsorzja mill-ewwel laqgħa li kelli magħhom u huma kienu aċċettaw dawn il-kondizzjonijiet.  Fil-fatt, il-kuntratt huwa miktub mingħajr l-għoti ta’ drittijiet reali.  Fir-rigward tal-areas li qed jindika l-Onor. Vella fejn jingħataw l-encroachments mill-Gvern, mingħajr ebda rbit fuq il-Gvern, dan huma areas li f’kull każ, fil-kuntratt se jkun stabbilit li se jintużaw għall-ċerta attività kif kien propost mill-Gvern preċedenti.  Dan ifisser li dawn l-areas mhux se jingħataw bl-encroachment, però b’titlu ta’ proprjetà reali li tkopri wkoll kiosks, tables and chairs u amenities li saret preferenza għalihom fil-konvenju ta’ Ġunju 1998.  Id-differenza hija li issa mhux se jkun hemm għoti ta’ titlu reali.

ONOR. KARMENU VELLA: Fil-fatt, il-konsorzja kienu aċċettaw li ma jkollhomx titlu fuq il-mollijiet mhux wara li tkellmu mal-Ministru, imma anke fi żmien Gvern preċedenti, kienu telquh it-titlu fuq il-mollijiet.  Dak iż-żmien, l-intenzjoni kienet li l-mollijiet jibqgħu miftuħin kollha, inkluż il-parti tal-moll ta’ taħt Sant’Anġlu li kienet se tibqa’ miftuħa kollha kemm hi.  Illum, inti qed tgħidilna li mill-moll kull mhu se jkun jista’ jintuża liberament mill-pubbliku huwa 5 metri biss u l-parti ta’ taħt Sant’Anġlu, fejn anke l-parti li dak iż-żmien kienet se tinżamm kollha kemm hi miftuħa, issa se tinbena, inkluż id-dawra ta’ wara Sant Anglu.  Jien qed nassumi li jekk fuq wara, se jsir dan l-iżvilupp ta’ residential units, dan mhux se jkun miftuħ għal kulħadd.

ONOR. FRANCIS ZAMMIT DIMECH:  Il-konċett huwa l-wiesgħa tal-foreshore aċċessibbli bl-aktar mod assolut għall-pubbliku testendi kullimkien, anke fuq wara ta’ Sant’Anġlu, fuq il-faċċatta tal-Kalkara u fejn għandek l-areas residenzjali.  (Interruzzjonijiet)  Jien diffiċli nkun naf x’intenzjoni kellu l-Gvern preċedenti, però nista’ nara x’hemm ipprovdut fl-aħħar verżjoni tal-konvenju li kienet ippreżentata fil-Parlament.  Pereżempju, fl-artiklu 15.2 ta’ dak il-konvenju nsibu li l-Gvern preċedenti kien se jagħti l-grantee li hu sejjaħ sui generis exclusive rights without any considerations of inlets stipulated in the first part of this deed, to operate and develop for its benefit - jiġifieri tal-grantee - the quays shown edged in brown on the set plans li dikinhar, kienu annessi mal-konvenju.  Meta mbagħad tara l-area tagħhom issib li kien hemm area ta’ madwar 6,672 sq. meters u għandek ukoll id-designation ta’ dawn l-istess mollijiet.  Jiġifieri l-Gvern kien se jagħti l-mollijiet, dawk li hu sejħilhom sui generis esclusive rights, li legalment huma titlu reali ta’ proprjetà ferm superjuri għall-encroachment.  Imbagħad għandek miktub ukoll x’kienu se jagħmlu f’dawk l-areas li kienu se jingħataw u nikkwota: 

“ ... including the right to place tables and chairs and to operate thereon, to have open-air restaurants and cafes and other commercial amenities and to build on the set quays removable kiosks and other structures ancillary to such restaurants, cafes and commercial amenities.  The government binds itself during the term of this right - “right” il-kelma - including the renewals hereof - not to grant similar rights and permits to third parties on the said quays and not to allow sales of any goods by itinerant vendors - li issa ma jissemmewx fil-kuntratt il-ġdid dawn - or fixed point kiosks in any part of the said quays.”  

Mela mhux veru li l-Gvern preċedenti kien se jħalli l-mollijiet kollha liberi, imma kien se jagħtihom kollha, mingħajr m’għamel riżerva ta’ ħames metri biex ma jagħmilx lanqas titlu sui generis fuqhom.  Aħna se nagħmlu biss encroachment at the pleasure of the government, jiġifieri encroachment limitat f’belt - fis-sens Ingliż, mhux city jiġifieri - ċintorin ta’ ħames metri wiesa’ madwar il-foreshore kollha fejn id-drittijiet tal-Gvern u tal-pubbliku żgur li se jkunu ħafna aktar salvagwardati minn qabel.  

ONOR. KARMENU VELLA:  Issa dak li inti qed tgħid li kien se jingħata qabel, jekk japplikaw għalih illum, issa se jingħata bil-kuntratt.  Mhux hekk biss, illum diġà qed tgħid li se tagħti sa 5 metri mill-moll u meta kont qed issemmi l-foreshore, jekk naraw il-pjanti pereżempju, ta’ wara fejn tiela’ parti mir-residential areas, hemmhekk ma tħalliet l-ebda parti li trid tibqa’ bħala foreshore għall-pubbliku kollu.

ONOR. FRANCIS ZAMMIT DIMECH: Jekk wieħed iħares lejn il-kuntratt kollu jsib il-konċett tal-ħames metri wiesgħa ta’ foreshore applikat għall-areas kollha. 

ONOR. KARMENU VELLA:  Dawn mhumiex indikati fuq il-pjanti.  

ONOR. FRANCIS ZAMMIT DIMECH:  Niċċekkja l-pjanti imma jidhirli li ...  (Interruzzjonijiet)  L-importanti li hemm ir-rabta tal-kuntratt, li nista’ nikkwotalek minnu.  

ONOR. KARMENU VELLA: Fir-rigward tal-parti tal-Isla, kemm-il metru se jinżamm mill-moll għall-użu tal-marina?

ONOR. FRANCIS ZAMMIT DIMECH: Aħna qed nimxu fuq il-prinċipju li nużaw l-istess kriterju hemmhekk ukoll.  Naturalment, il-parti tal-Isla se tinkludi wkoll floating structures li huma ġodda għalkollox.  Fil-Birgu hemm floating structure wieħed li huwa diġà eżistenti, fejn hemm bħal platform li jista’ jkun hemm faċilitajiet fuqha.  Fuq in-naħa tal-Isla, għandek ukoll żewġ floating structures ġodda, imma naturalment, dawk ma tistax tgħoddhom, però l-prinċipju huwa l-istess.  

THE CHAIRMAN:  L-Onor. Debono Grech.

ONOR. JOE DEBONO GRECH:  Id-dgħajjes li jintrabtu fl-Isla fix-xitwa se jkollhom dritt itellgħuhom fuq ix-xatt bħalma jagħmlu llum?

ONOR. FRANCIS ZAMMIT DIMECH:  Id-drittijiet kollha li hemm illum se jibqgħu rispettati.  Nerġa’ ngħid li fuq in-naħa tal-Isla, il-medda kollha wiesgħa fejn in-nies illum bħalissa jmorru jippassiġġaw, se tibqa’.  

ONOR. JOE DEBONO GRECH:  Jien mhux fuq in-nies qed nitkellem imma fuq l-opri tal-baħar li jittelgħu fuq ix-xatt, fuq in-naħa tal-Isla u anke n-naħa tal-Birgu.  Dan id-dritt se jibqa’?  Meta tkellimt man-nies li għandhom l-opri tal-baħar hemmhekk, huma talbu li jkollhom id-dritt li jtellgħu d-dgħajjes tagħhom fuq ix-xatt, liema dritt kien diġà ngħata minn Gvern preċedenti.  Għalhekk nistaqsi: Dawn is-sidien tad-dgħajjes se jkollhom id-dritt li jtellgħu l-opri tagħhom fuq ix-xatt tal-Isla, il-Birgu u Bormla, fejn itellgħuhom illum?

ONOR. FRANCIS ZAMMIT DIMECH:  M’għandi ebda diffikultà li s-sidien ta’ dawn id-dgħajjes jibqgħu bl-istess drittijiet.  Fil-fatt, diġà ltqajt mar-rappreżentanti tagħhom u se nkompli niltaqa’ magħhom.  Fil-laqgħa li kellhom miegħi s’issa, dan il-punt speċifiku ma ġiex diskuss.  Biss, jekk ikun hemm bżonn aġġustament għas-site fejn wieħed jara x’jista’ jsir fl-interess ta’ kulħadd, jien m’għandi ebda diffikulta’ li niddiskutu dan u li s-sidien tad-dgħajjes iżommu d-drittijiet kollha li għandhom illum.  

ONOR. JOE DEBONO GRECH:  Dwar il-breakwater irrid ngħid li l-MMA diġà kienet għamlet feasibility study fejn kien intqal li hemmhekk irid ikun hemm bilfors il-breakwater.  Waħda mill-kondizzjonijiet li kienu għamlulna kienet li biex jiġu l-mega yachts, irid ikun hemm il-breakwater.  Meta jien kont iltqajt mar-rappreżentanti tagħhom, lili kienu qaluli li l-mega yachts ma jiġux jekk ma jkunx hemm il-breakwater.  Għalhekk, il-Gvern kien talabhom u obbligahom li l-ewwel iridu jagħmlu l-breakwater.  Wieħed mill-ewwel konsorzja li se jieħu ħsieb il-marina ma ried bl-ebda mod jagħmel dan il-breakwater.  Fil-fatt, waħda mill-membri barranin magħhom irtirat.  Jien niftakar preċiż li meta staqsejnieh x’esperjenza għandu fuq il-kwestjoni tal-yachts, dan qalilna biss li għandu yacht u jieħu pjaċir idur mad-dinja.  Meta għednilu li bilfors irid isir il-breakwataer, sab oġġezzjoni għal dan.  Proprju għalhekk li jien qed nieħu pjaċir nisma’ lill-Ministru jgħid li l-Gvern rabat lill-konsorzju li l-breakwater irid isir.  Ma kienx hemm bżonn isir studju għaliex l-istudju diġà ħallset il-flus għalih il-Maritime Authority imma reġgħu ħallsu l-flus, għamlu feasibility study u qalu li bilfors irid ikun hemm il-breakwater.  Issa għalija hija xi ħaġa ġdida meta qegħdin jgħidulna li se jerġa’ jsir studju biex jagħmlu l-breakwater meta l-Maritime Authority kienet diġà għamlet l-istudju fejn ħareġ li bilfors irid isir breakwater minħabba l-yachts, speċjalment il-yachts il-kbar.  

Ħaġa oħra li kienu talbuna hija li meta jiġu l-mega yachts dawn irid ikollhom sigurtà stretta.  Għalhekk, qed nistagħġeb kif f’daqqa waħda, dan il-konsorzju qed jgħid li dawn se jkollhom il-foreshore u ma jistgħux jgħaddu minn ħdejhom.  Din kienet waħda mit-talbiet li għamlu għaliex hija proċedura internazzjonali li meta jkollok il-mega yachts, dawn iridu sigurtà kbira ħafna. Wieħed jifhem li ħadd mhu se jġiblek yacht jiswa’ l-miljuni tal-liri u toqgħod tagħmillu l-barbecue ħdejh!  Għalhekk meta qed insemmu l-foreshore, l-aktar ħaġa li ddejjaqni huwa l-logħob bid-diskors, speċjalment meta qed ngħidu encroachment u mhux encroachment u li nistgħu neħdulhom dan id-dritt.  Jien għadni ma nistax nara kif se jkun hemm il-lukandi, dan il-bini kollu u bars internazzjonali fost l-oħrajn u f’daqqa waħda, tgħid: Tista’ tagħmel l-imwejjed barra, però jiddispjaċini ngħidlek li meta rrid, nista’ neħodhomlok lura!  Veru dejjem għandek dritt teħodhomlu imma għalija hija daqsxejn tad-daħk li wara li tajtu l-permess li jagħmel is-siġġijiet barra, jiġi wieħed tar-ruġġata jbiegħlu quddiemu!  Jekk se nagħmlu xi ħaġa biex niġbdu investiment lejn il-Kottonera bħalma għandu l-ħsieb jagħmel il-Gvern, irridu nkunu serji u ngħidu l-affarijiet eżatt kif inhuma.  Fi żmien Gvern preċedenti kien hemm il-ħsieb li nħallu dan l-ispazju għall-fairway biex jgħabbu l-vapuri u lkoll niftakru kemm kien sar storbju fuq din il-fairway għaliex ridnieha aktar wiesgħa minħabba dock number 1!  Dak iż-żmien, kien għalxejn li l-Onor. Vella u anke l-eks Ministru Buhagiar konna nispjegaw li hemm ġew m’aħniex se ndaħħlu vapuri jekk se rridu li n-number one dock jiġi surit in-nies.  Issa, f’daqqa waħda, kumbinazzjoni, dak kollu li kien għamel Gvern preċedenti, kollox sar tajjeb!  Ħaġa li qal il-Ministru - din sabiħa - u għadna ma ħadna l-ebda risposta fuqha hi li l-kumplament tal-art ġiet mitluba lilna u aħna għednilhom le, għaliex il-Gvern kien se jibda biċċa biċċa, u f’daqqa waħda, iż-żewġ konsorzji reġgħu talbu din l-art.  Il-mistoqsija tiegħi hija: Min tahielhom?  Rieduha huma jew tahielhom il-Gvern?  Għaliex milli qed nisma’ qisu li issa, mhux qed nagħtuhom din l-art u se jħallsuna, imma qed jagħmlulna pjaċir!  Naħseb li fl-aħħar, se nispiċċaw li se ngħidulhom grazzi u nagħtuhom kollox qishom se jagħmlulna xi pjaċir.  

ONOR. FRANCIS ZAMMIT DIMECH:  Rigward il-wiesgħa tal-fairway, jien ma niftakarx kritika min-naħa tal-Oppożizzjoni.  Il-kritika kienet li ma jagħmilx sens li tagħmel il-fairway fuq in-naħa tal-Isla.  (Interruzzjonijiet)

ONOR. JOE DEBONO GRECH:  Jien m’għidtlekx li inti għamilt il-kritika tal-fairway.  Ejja ma ndaħħkux nies għaliex hawn mhux qed nitkellmu fuq għaxar snin ilu, imma qed nitkellmu fuq seba’ xhur ilu!  Din il-kwestjoni tal-fairway kien qajjimha l-Perit Mintoff u dak iż-żmien, ħadd min-naħa tal-Oppożizzjoni, ma qam jgħidlu li qed jgħid xi ħmerija.  Xorta ċapċaptulu!  Jien m’għidtlekx x’għedt inti imma l-Gvern preżenti, li dak iż-żmien kien fl-Opożizzjoni!  Meta l-Perit Mintoff tkellem fuq il-fairway u l-Kap tal-Oppożizzjoni ta’ dak iż-żmien, illum Prim Ministru, tkellem fuq ir-ruġġata, fuq min imur jgħum u min imur jistad, kulħadd beda jċapċap.  Issa ma noqogħdux induru mal-lewża!  Dawn għedtulhom li n-nies iridu jmorru jistadju u jgħumu fejn il-megayachts?  Jien naħseb li mhux ’il ġewwa se tistad, imma fuq in-naħa ta’ barra!  Jien m’għedtlekx li għedt hekk inti imma sħabek qalu dan il-kliem!  

ONOR. FRANCIS ZAMMIT DIMECH:  Ma naħsibx li għandi nagħti reazzjoni għal dan it-tip ta’ kumment.  

THE CHAIRMAN:  Aktar kummenti?

ONOR. JOE DEBONO GRECH:  Dalgħodu smajt lill-Ministru jgħid li l-yacht marina ma trendix.  Jiddispjaċini nisma’ dan għaliex allura, għandna żewġ verżjonijiet differenti.  Jekk l-MMA qaltlek li ma trendix, allura daħket bija, għaliex lili l-MMA kienet tgħidli li l-Gvern għandu jżomm din il-yacht marina għaliex tirrendi ħafna.  Ħafna drabi, il-konsorzja kienu jgħidulna li mingħajr il-yacht marina li tirrendi, ovvjament li l-proġett ma jiġix vijabbli.  Inti taħseb li l-mega yachts ma jrendux?  Dażgur li jrendu!  Meta jien kelli taħdidiet mar-rappreżentanti li għandhom il-mega yachts, tkellimna dwar kemm dawn iħallsu flus talli se jiġu jorbtu biss.  Ta’ dawk it-tliet xhur fix-xitwa li ma jġibux il-yachts hawnhekk, jagħmlu tajjeb ix-xhur tas-sajf.  Mela allura dawn daħku biha għaliex xi ħadd irid jidħak b’xi ħadd!  Qed ngħid hekk għaliex lili tagħtini l-parir u tgħidli li jkun aħjar li l-Gvern jidħol għal dan il-proġett għaliex irendi ħafna.  Kellek iż-żewġ konsorja li kienu qed jiġġieldu għaliex iridu jagħmlu l-yacht marina u l-pontoons kollox huma għaliex irendu ħafna u issa, f’daqqa waħda, il-Ministru qed jgħidli li din ma trendix!  Il-proposta kienet li jekk ma jagħmlux il-yacht marina u l-pontoons huma, ma jkunux iridu jidħlu għal proġett għaliex il-flus jidħlu mill-yachts u mill-yacht marina.  Issa jien m’iniex qed ngħid li l-Ministru mhux qiegħed jgħid il-verità, imma l-MMA jew daħket bija meta kont Ministru jien jew qed tidħak bil-Gvern preżenti.  Xi ħadd qed jidħak b’xi ħadd!  

THE CHAIRMAN:  Għandu kummenti l-Ministru xi jgħid?

ONOR. FRANCIS ZAMMIT DIMECH:  Jien nista’ nikkonferma li l-Maritime Authority tatni l-parir bil-miktub, li ma jkunx jagħmel sens li jagħmlu l-iżvilupp tal-marina huma u li dan huwa kkonfermat lilhom minn studju finanzjarju li sar mill-kumpannija Deloitte and Touche, liema studju, jidhirli, li kien lest fi żmien l-amministrazzjoni preċedenti.  

Rigward il-breakwater, jien ma jirriżultalix, almenu s’issa, li l-wave analysis study professjonali qed jgħid li bilfors irid ikun hemm breakwater.  Li għamilna fil-kuntratt propost hu li l-istess obbligu li kien hemm fil-kuntratt kif miktub mill-Gvern preċedenti jibqa’ jgħodd, jiġifieri li jekk il-wave analysis study jistabbilixxi li jrid isir breakwater, il-konsorzju jrid jagħmlu hu a spejjeż tiegħu.  Fuq il-kwestjoni tal-breakwater aħna mxejna kelma b’kelma, fuq il-kuntratt kif propost mill-Gvern preċedenti bid-differenza, naħseb pożittiva, li qed ngħidu li jekk il-breakwater ikun jippermetti li fuq il-wiċċ tiegħu jkun hemm aċċess għal xi ħadd, allura anke hemmhekk il-prinċipju tal-aċċess għall-pubbliku jrid jiġi garantit.  Mela dan ifisser li apparti li żiedna dan il-prinċipju tal-aċċess, hemm ukoll l-obbligu fuq il-Cottonera Waterfront Group li jagħmlu l-breakwater jekk kemm-il darba, il-wave analysis study u l-verifiki kollha li jsiru mill-Awtorità tal-Ippjanar jindikaw li bilfors irid isir.  Jekk il-wave analysis study jindika xi wieħed minn żewġ miżuri oħra alternattivi għall-breakwater, bħalma tista’ tkun il-possibbiltà ta’ floating breakwater flok rigid breakwater jew inkella l-possibiltà ta’ spending beaches, naturalment dak il-konsorzju jingħata d-dritt li jagħmel dan, basta l-wave analysis study, li jrid ikun professjonali u xjentifiku, jagħti dik l-opinjoni.  Jekk il-wave analysis study jgħid li jrid isir breakwater, ikollu jsir il-breakwater a spejjeż ta’ dak il-konsorzju.  

THE CHAIRMAN:  L-Onor. Debono Grech.

ONOR. JOE DEBONO GRECH:  Tant kien sar studju fuq il-breakwater illi kienu pproponew jew floating breakwater imma kien hemm id-diffikultà li dan irid jiċċaqlaq mal-mewġ minħabba l-kurrenti li jidħlu hemmhekk jew inkella jsir breakwater fiss.  Fil-fatt, aħna qatt ma għidnielhom li jekk se jagħmlu l-breakwater, ma kiex se jkun hemm aċċess għalih.  Dejjem kien se jkun hemm aċċess.  Kien sar studju – li ngħata lilek u lili bil-miktub mill-Maritime Authority u għalhekk, qed ngħid li xi ħadd qed jidħaq b’xi ħadd - illi jgħid li l-yacht marina għandu jagħmilha l-Gvern.  Kieku l-yacht marina ma trendix, min irid jieħu l-Cottonera Project, ma kienx se jaċċetta li jagħmel da il-proġett.  Għatihom il-Cottonera Project u għidilhom li m’intix se tagħtihom l-yacht marina u tara jekk jeħduhiex!  Waħda mill-ġlidiet li kellna mal-konsorzju kienet li riedu l-yacht marina.  Fl-aħħar wasalna biex dak il-konsorzju ma ħadux għax min ried jidħol għall-proġett qal li hu ma daħalx fil-konsorzju magħhom biex ikollu share imma daħal biss biex ikun jista’ jmexxi l-marina.  Waħda mill-kondizzjonijiet li għamlulna kienet illi bilfors riedu jmexxu l-marina.  Jien ma naħsibx li dawn tant huma ħmir illi se jgħidulek li l-marina ma jriduhiex u jridu biss il-bini!  

THE CHAIRMAN:  Il-Ministru Zammit Dimech.

ONOR. FRANCIS ZAMMIT DIMECH:  Dwar jekk hemmx rapport illi bilfors irid isir breakwater, nistieden lill-kollega tiegħi li jekk għandu rapport bħal dan f’idejh, iqiegħdu fuq il-Mejda tal-Kamra ta’ dan il-kumitat għax ma naħsibx li hija l-prerogattiva tal-membri tal-Gvern biss li jpoġġu dawn id-dokumenti għall-attenzjoni ta’ dan il-Kumitat.  

ONOR. JOE DEBONO GRECH:  Ippermettili ftit.  Jien ma nistax inġib ir-rapport.  Mela meta jien nispiċċa minn Ministru, nista’ nieħu l-affarijiet miegħi!  

ONOR. FRANCIS ZAMMIT DIMECH:  Dak li nista’ ngħid hu li kien hemm jew ma kienx hemm rapport għand il-Gvern preċedenti fuq il-ħtieġa ta’ breakwater, l-aħħar verżjoni fil-konvenju - dan il-konvenju kien fih edition 1, edition 2 u edition 3 – f’paragrafu 4.6 kien hemm miktub dawn il-preċiżi kelmiet:  

“The guarantee shall not later than four days after the approval by the House of Representatives of the Resolution authorising the Government to enter into this deal have terminated the marine wave analysis and made it available to Government.”

Mela ma naħsibx li dan huwa argument ta’ min jidħak b’min!  M’għandix nassumi li l-Gvern, meta kien qed jippreżentalna verżjoni wara l-oħra ta’ dan il-Kuntratt, kien qed jipprova jidħaq bil-Kamra tad-Deputati!  (Interruzzjonijiet)  Qed ngħid xi ktibtu intom fil-kuntratt u x’iddefendejtu fil-Parlament!  

ONOR. JOE DEBONO GRECH:  Ippermettili ftit.  Inti lbieraħ filgħodu għedt illi dawn l-affarijiet ilhom ġejjin minn qabel m’għamilhom il-Gvern Laburista għax fir-rigward tal-proġett tal-Kottonera kien kollox lest.  Tant kellkom kollox lest, illi lejliet l-elezzjoni tal-1996 ħriġtu l-pjanti dwar kif ġejja l-Kottonera kollha.  Allura jekk mhux veru, għaliex issa se ddaħħalni fid-dubju!  Qabel ma sirt Ministru jien, għalxiex intnefqu l-flus il-Malta Maritime Authority?  Nefqithom biex għamlet dak l-istudju kollu biex isir breakwater.  Anke meta s-sena l-oħra konna qed niddiskutu dawn l-affarijiet, intom għedtu illi dan il-proġett kien diġà lest u li ma kienx xi ħaġa ġdida għax kien diġà fil-ħsieb tal-Gvern Nazzjonalista bejn l-1992 u l-1996.  Kien hemm rapport iffinanzjat mill-Malta Maritime Authority u jien nixtieq inkun naf għalfejn din l-awtorità ħallset il-flus biex għamlet dak ir-rapport fejn minnu ħareġ illi hemmhekk irid ikun hemm breakwater.  

ONOR. FRANCIS ZAMMIT DIMECH: Jien ilbieraħ għedt li l-Malta Maritime Authority kienet għamlet rapport fin bejn l-1992 u l-1996, fejn bdiet teżamina post f’Malta, fejn tista’ ssir yacht marina oħra.  Dan għaliex il-Malta Maritime Authority setgħet tibbaża fuq is-suċċess ta’ Gvern Nazzjonalista preċedenti li kien għamel il-yacht marina tal-Imsida u tal-Pieta’, appart il-yacht marina ġdida wkoll ta’ Għawdex.  Kif nafu, dawk il-yacht marinas kienu suċċess kbir u kien għalhekk li l-Malta Maritime Authority għamlet studju bi proposti konkreti fejn għandu jkun hemm yacht marina oħra, fejn indikat bħala prijorità l-area tal-Kottonera biex issir yacht marina.  Imkien ma jingħad illi dak ir-rapport jinkludi xi studju dwar jekk għandux isir breakwater jew le.  Il-kwestjoni għandux isir breakwater jew le għandha tkun marbuta ma’ wave analysis study li jrid isir b’mod xjentifiku.  Il-Gvern preċedenti kellu sentejn sħaħ biex jeżamina r-rapporti kollha li kienu fil-kustodja tiegħu jew tal-Malta Maritime Authority.  Sal-aħħar mumenti tiegħu fil-gvern, Gvern preċedenti kien qed jiddefendi l-kuntratt li jissuġġetta lil min jagħmel il-yacht marina għall-obbligu li jagħmel breakwater biss kemm-il darba l-wave analysis study tistabbilixxi b’mod xjentifiku li hemm bżonn dan il-breakwater.  Il-Gvern preżenti qed iżomm dik il-klawsola kelma b’kelma fil-kuntratt il-ġdid, anzi fl-opinjoni tagħna, qed intejbuha ftit.  Din hija klawsola li taqbel eżatt ma’ dak li pproponejtu intom b’xi titjib żgħir.  Fuq dan il-punt, żgur li m’għandniex ma naqblux!  

ONOR. JOE DEBONO GRECH:  Jien mhux qed ngħid li ma naqbilx.  Jien qed ngħid li meta l-Malta Maritime Authority għamlet il-proposta dwar fejn għandha ssir l-yacht marina, u kienu pproponew il-Kalkara, San Pawl il-Baħar u l-Kottonera, l-awtorità kienet insistiet li għandu jkun hemm breakwater u meta għamlet tal-wave analysis study, tqajjem il-punt dwar jekk għandniex nagħmlu floating breakwater jew breakwater sħiħ.  

ONOR. FRANCIS ZAMMIT DIMECH:  Mill-informazzjoni li għandi jien, wave study analysis fis-sens proprju professjonali tal-kelma, ma sarx!  Dan għaliex wave studies li joqogħdu jpinġulek iċ-ċrieki biex jgħidlek x’tip ta’ mewġ hemm fl-inħawi, mhumiex l-istudju meħtieġ għal skop biex tiddetermina jekk għandekx tagħmel investiment bħal dan.  Però nerġa’ ngħid, jekk il-Malta Maritime Authority kellha dan l-istudju, meta l-Gvern kien qed jagħmel il-kuntratt mal-Port Cottonera Limited, għaliex ma qalilhomx biex ma jagħmlux dan il-marine wave analysis.  Missu qallhom li kien hemm studju lest li jgħid li jridu bilfors jagħmlu breakwater, u kellhom għamluh.  Kieku jien inkun naf li hemm studju li ed jgħid li bilfors irid isir breakwater, mhux se noqgħod ngħid lil xi ħadd biex jgħamilli dan l-istudju.  Kont ngħidlu biex jurini jekk l-istudju huwiex tajjeb u mbagħad meta nara dak l-istudju, kont ngħidlu jekk għandux jagħmel il-breakwater riġidu, fixed structure, floating jew bi spending beach.  Gvern preċedenti, wara li kważi għamel sentejn fil-gvern - dan il-kuntratt kien qed jagħmlu lejn l-aħħar tal-leġiżlatura - kien qed jippreżenta dan il-kuntratt fejn qed jgħid li m’għandux isir breakwater jekk ma jkunx hemm studju li jgħid li hemm dan il-bżonn breakwater.  Aħna din il-klawsola partikolari qed nikkupjawha kelma b’kelma, jiġifieri jekk kien hemm żball dakinhar, hawn żball illum!
ONOR. FRANCIS ZAMMIT DIMECH:  L-ewwel nett, kien hemm studju u huma riedu jerġgħu jagħmlu studju ieħor.  Ma tistax tgħid lill-konsorzju biex ma jagħmilx l-istudju tiegħu u it-tieni nett, fejn kont taf inti li kienu l-aħħar ġranet tal-Gvern?  Mela hekk kontu miftehmin?

THE CHAIRMAN:  Ma nixtiex li jkun hemm kummenti suġġettivi.  Nillimitaw ruħna għad-diskussjoni fuq is-suġġett.

ONOR. FRANCIS ZAMMIT DIMECH:  Qed ngħid dan illum bħala fatt storiku u mhux x’kont naf dakinhar!  Allaħares m’għandix dritt illum ninterpreta l-istorja!  Semai, noqgħod attent kif ninterpreta l-futur!

THE CHAIRMAN:  Nippreferi li nibqgħu fuq il-proġett innifsu u jekk jista’ jkun, ma jkunx hemm kummenti soġġettivi.  L-Onor. Karmenu Vella.

ONOR. KARMENU VELLA:  Fir-rigward tal-breakwater, jekk niftakar sew, kien ingħata l-oneru lill-konsorzju stess biex jagħmel dak l-istudju li kellu jsir f’ċertu perijodu ta’ żmien.  Jien qed nassumi li dak l-oneru għadu hemm, hux hekk?

ONOR. FRANCIS ZAMMIT DIMECH:  Dak l-oneru għadu hemm, b’terminu ftit itwal fuq il-konsorzju biex jagħmel dan l-istudju.  

ONOR. KARMENU VELLA:  Kollox sew!  Mela mhux tejjibtuh!  

ONOR. FRANCIS ZAMMIT DIMECH: Tejjinbieh għax żidna l-prinċipju tal-aċċess!  

ONOR. KARMENU VELLA:  B’kemm twal issa?

ONOR. FRANCIS ZAMMIT DIMECH:  Jidhirli bi tliet xhur flok b’erbat ijiem.  Li tgħid lil xi ħadd jagħmillek studju professjonali fi żmien erbat ijiem, mhijiex serjetà!

ONOR. KARMENU VELLA:  Ma kienx fuq perijodu ta’ erbat ijiem!  Ridu jippreżentawh f’erbat ijiem, li hija xi ħaġa totalment differenti.  Huma kienu qalu li kienu diġà jinsabu fi stadju avvanzat.  Għalhekk, meta aħna fil-kuntratt ridna nniżlu li jsir il-breakwater, dawn qalulna li m’hemmx għalfejn isir breakwater għax diġà kellhom studju illi jgħid li flok breakwater jistgħu jagħmlu spending beaches.  Aħna konna għednilhom li jekk jippreżentaw l-istudju li għamlu fuq l-ispending beaches u l-Awtorità tal-Ippjanar tkun kuntenta illi l-ispending beach se jkollu l-istess effett tal-breakwater, setgħu jipproċedu.  Biss, sa fejn naf jien, huma kienu qalu illi l-istudju kienu għamluh u kienu ngħataw erbat ijiem biex jippreżentaw dan ir-rapport u mhux biex jagħmluh!  

ONOR. FRANCIS ZAMMIT DIMECH:  Tapprezza almenu li issa hemm konsorzju ieħor, u allura se mai, ma nistax norbtu bl-istess terminu.  Nemmen li t-terminu ta’ tliet xhur huwa wieħed raġjonevoli.  

ONOR. KARMENU VELLA:  Mhux konsorzju jgħaddi t-terminu lil ieħor?

ONOR. FRANCIS ZAMMIT DIMECH:  Dik affari tagħhom!  Kollox sew, it-terminu mhuwiex erbat ijiem imma tliet xhur.

ONOR. KARMENU VELLA:  Inti dalgħodu kont qed telenka u tagħmel enfasi qawwi fuq il-fatt li l-Gvern jinteressah illi jkun hemm proġett b’saħħtu, li jirrendi u li jibqa’ għaddej.  Dan kien ħafna mid-diskors li ntqal dalgħodu.  Issa qed tgħidilna li mir-rapporti li għandek, il-yacht marina li kellha tkun il-qofol tal-proġett kollu, mhijiex feasible!  (Interruzzjonijiet)  Le, hekk għadek kemm għedt, jekk fhimtek ħażin għidli!  

ONOR. FRANCIS ZAMMIT DIMECH: Jien għedt li meta l-Gvern talab lill-Malta Maritime Authority biex tara jekk hi tridx tagħmel il-marina hi, l-Awtorità rrispondiet lill-Gvern li ma tarax dak il-proġett bħala feasible – naturalment, kienet qed tħares lejn dan il-proġett waħdu - anke minħabba l-ammont ta’ capital outlay u minħabba r-riskju tal-breakwater.  Inti qed tgħid li l-istudju li kien lest mill-Port Cottonera Limited kien juri li tista’ tgħaddi bi spending beach.  Issa jekk dan hu minnu, huwa ovvju li l-ispiża hija ferm inqas.  Dwar dan qed naqblu!  Però jien m’iniex qed naċċetta dan bħala fatt.  Jien qed ngħid li jrid isir studju professjonali min-nies kompetenti, liema studju jrid ikun suġġett ukoll għall-iskrutinju tal-awtoritajiet kompetenti, mhux inqas mill-Awtorità tal-Ippjanar.  Jekk il-konsorzju jkollu indikazzjoni li jista’ jagħmel il-marina bi spending beaches biss, kif jindika fil-kuntratt - fl-opinjoni tiegħi din kienet loophole fil-kuntratt preċedenti li ma kienx hemm x’jiġri f’każ ta’ spending beach, imma ssa qiegħda hemm - naturalment dan se jagħmel spending beach għax ħadd mhu se jonfoq aktar flus milli hemm bżonn.  Però jien mhux qed naċċetta li dan bilfors huwa hekk!  Jekk l-istudju jistabbilixxi li bilfors irid isir breakwater jew floating breakwater, dan irid isir.

ONOR. KARMENU VELLA:  Fir-rigward tal-breakwater qed naqblu.  Nerġa’ niġi għall-marina.  Inti għadek qed tgħid illi jista’ jkun illi l-marina waħedha ma tkunx feasible.  Għall-inqas dak hu r-rapport li tawk il-Maritime Authority.  Mela aħna nistgħu nispiċċaw b’xi konsorzju illi wara li jkun ħa l-artijiet biex jagħmel ir-residential units u wara li jkun ħa Sant’Anġlu, jiddeċiedi illi l-marina mhijiex feasible!  Nistgħu nispiċċaw f’sitwazzjoni fejn il-konsorzju jieħu kollox u ma jagħmilx il-marina?

ONOR. FRANCIS ZAMMIT DIMECH:  Grazzi tal-mistoqsija għax it-tweġiba hija kategorikament le!  Il-marina jrid jibda jaħdem fuqha mill-ewwel u jrid ilestiha fi żmien 24 xahar waqt li l-kumplament tal-proġett irid isir fi żmien 36 xahar.  Dan huwa package deal u jekk il-konsorzju jipprova biss jissogra li ma jimxix ma’ dan il-kuntratt, ifisser li jkun qed jikser il-kuntratt bil-konsegwenzi kollha li da iġib miegħu, inkluż ir-reċiżjoni tal-kuntratt kontra dak il-konsorzju.  Nerġa’ ngħid li l-konsorzju, assolutament, ma jistax jagħmel hekk!  

ONOR. KARMENU VELLA:  Aħna qed ngħidu li fuq il-mollijiet hemm ħames metri allokati għall-pubbliku.  Qed ngħidu wkoll illi issa l-mollijiet m’għadhomx pedestrian għaliex ir-residential area tan-naħa tal-Kalkara jridu jidħlu għaliha minn fuq il-mollijiet, allura dan ifisser li l-karozzi u nies se jużaw l-istess ħames metri illi hemm allokati għall-pubbliku? 

ONOR. FRANCIS ZAMMIT DIMECH:  Fuq il-pjanijiet għall-aċċess bil-karozzi, jekk tippermettili, nagħmel aktar verifiki għax safejn naf jien, hemm time-tables u dawn il-pjanijiet għadhom suġġett għal ċerti diskussjoni.  Għada filgħodu stess, inkun dispost li nagħtik aktar dettalji.  Però, il-ħames metri huma aċċess kemm għall-pedestrians kif ukoll għall-karozzi.  Issa f’liema ħin iridu jgħaddu jew min se jitħalla jgħaddi huwa arguemnt ieħor, imma l-aċċess se jkun għal kulħadd.  Biex inkunu ċari darba għal dejjem, jien ma naqbilx mal-impostazzjoni li qed ngħidu li qed inżommu ħames metri għall-pubbliku.  Il-Gvern qed iżomm il-mollijiet kollha għalih u mhux qed jagħtihomlil ħadd!  Infatti, meta tagħmel il-paragun tal-land drawings li jien qgħedt fuq il-Mejda ta’ din il-Kamra llejla, se ssib li fil-colour coding tagħna, il-mollijiet ma jidhrux u fil-hedging jew fix-shadowing - sejjaħlu li trid - li jindika x’kien se jagħti bħala titolu l-Gvern preċedenti, issib il-mollijiet.  Dan ifisser li bil-maqlub, Gvern preċedenti kien ser jagħti iżjed area mill-Gvern preżenti.  Jien mhux qed naqbel li ngħidu li qed inżommu ħames metri għax il-verità hija li qed inżommu l-mollijiet kollha.  Però l-Gvern, realistikament, qed jgħid li se jagħti encroachments kif hawn il-Belt.  Jekk noħorġu mill-Palazz issib tlieta jew erba’ encroachments fil-ġenb ta’ dan il-Palazz għan-nies li għandhom stabbilimenti ta’ catering għaliex l-encroachment m’huwiex normalment meqjus li jnaqqas xi dritt tal-Gvern, kemm għax jingħata at the pleasure tal-Gvern, kif ukoll għaliex fih innifsu, dan hu post ta’ aċċessibiltà pubblika.  Issa jekk inti trid tmur tieħu kafè f’xi post li hawn viċin il-Palazz, xi ħadd se jiġi jgħidlek biex ma tgħaddix bejn mejda u oħra?  Jiġifieri jien ma naqbilx ma’ dik l-impostazzjoni.  Il-Gvern qed iżomm il-mollijiet u daqshekk!  Mhu qed jagħti ebda dritt!  Però, biex żgur il-pedestrianization u l-aċċessibbiltà tkun aktar garantita, qed ngħidu li fuq ħames metri, lanqas mhu qed nagħtu encroachment.  Gvern preċedenti kien qed jagħti l-moll kollu u kien indika x’użu se jagħti fuq il-mollijiet mingħajr ma għamel lanqas safeguard ta’ metru, aħseb u ara, ta’ ħames metri!  

ONOR. KARMENU VELLA:  Xorta se tagħtuhom encroachment!  Inutli noqogħdu nduru mal-argument!  Jien m’iniex qed ngħidlek li qed tagħmel ħażin!  Meta jien kont qed niddefendi dan il-proġett, kont qed ngħid illi hemm bżonn li jingħataw imwejjed u catering outlets.  Dak iż-żmien intom kontu tgħid le!  Jien qed niġbidlek l-attenzjoni għaliex filwaqt li qabel kontu tgħidu le, issa kollox sar tajjeb!  Imma ma jimpurtax, inħalluha għaddejja!  

Ħaġa oħra li rrid ngħid hija li fil-kuntratt għandkom illi l-liċenzja tal-casino qed tingħata b’fee ta’ Lm100.  Tista’ tispjega dan f’aktar dettall?  

ONOR. FRANCIS ZAMMIT DIMECH:   Fir-rigward tal-liċenzja tal-casino, qed nispeċifikaw li m’għandux ikun hemm fee addizjonali, fil-fatt dik hija fee nominali bħala għoti ta’ liċenzja.  Però ma jfissirx li ma jkunx hemm il-liċenzja normali li tkun qed titħallas kull sena lill-gaming board.  Il-liċenzji normali kollha li jitħallsu mill-operaturi tal-casino se jitħallsu bħalma jitħallsu minn kull operatur ieħor.  Hemmhekk ipprovajna nkopru l-concession fee.  Billi dan huwa kuntratt li huwa package deal u pprovajna ngħaqqdu fih dak li huwa faċli li tiżviluppa ma’ dak li huwa diffiċli li tiżviluppa, aħna ridna nagħmluha ċara li m’hemmx concession fee over and above l-consideration li hawn f’dan il-kuntratt.  Ridna nagħmluha ċara, li mhux qed nitolbu aktar bħala concession fee mal-konsiderazzjoni ta’ Lm0.5 miljun li l-Gvern se jdaħħal bħala l-pakkett totali minn dan il-kuntratt fis-sena bejn iż-żewġ konsorzja flimkien għaliex inkella, tkun qed tagħmel loading fuq prezz li diġà huwa miftiehem bħala package deal.  Però jekk hemm licence fees annwali ta’ kull sena, dawk iridu jitħallsu b’mod regolari.  

ONOR. KARMENU VELLA:  Fuq il-parti li hija residential, inti taf daqsi jew aktar minni għax inti avukat, li meta għandek parti illi tingħata għal 99 sena ċens, dik tinbena residential.  Jekk jidħol Malti fiċ-ċens għal 99 sena, dak iċ-ċens jista’ jinfeda.  Dik se tkun tgħodd għal dan ukoll, naturalment, hux hekk?

ONOR. FRANCIS ZAMMIT DIMECH:  Jien ma naqbilx li jekk tagħti llum ċens ġdid għal 99 sena, dan ikun jista’ jinfeda awtomatikament però billi għandek ħafna miċ-ċnus antiki f’pajjiżna - mhux dawk ġodda - li jistgħu jinfdew bil-mod awtomatiku, naturalment, ridna li dan ma jkunx hemm ekwivoċi dwaru.  Għalhekk rajna li dan ikun applikabbli f’dan il-kuntratt u ma qgħadniex ninħbew wara l-fatt jekk tapplikax il-liġi jew le.  Qed ngħidu ċar fil-kuntratt li tista’ tikkonverti f’titlu ta’ ċens perpetwu għal skop residenzjali.  Naturalment, dak iġib miegħu wkoll id-dritt li tifdi, wara li tikkonverti fil-perpetwu.  Qed ngħidu fil-kuntratt eżatt xi trid tagħmel biex isir hekk.  

ONOR. KARMENU VELLA:  Mela wara dak l-għajjat kollu dwar id-99 sena ċens, issa qed ifisser illi llum min se jixtri l-proprjetà f’dan il-proġett, se jkun qed jixtri outright purchase, u addio ċ-ċens!  Mela lanqas 99 sena ċens issa m’hemm!  Min se jixtri, se jaqbad jifdi ċ-ċens u jiġi l-full owner.  Dan hu li qegħdin ngħidu?  

ONOR. FRANCIS ZAMMIT DIMECH:  Jien qed ngħid li skont il-leġiżlazzjoni eżistenti, anke jekk tapplikaha għal ċnus differenti minn dan li hawn hawnhekk, bħala kategorija ta’ terminu ta’ data, jridu jkunu l-istess.  Meta jsiru dawn it-tip ta’ ċnus li jkunu saru kirijiet fejn għandek ċittadin Malti, ma kienx jagħmel sens li inti tgħid li jekk se tmur tieħu ċens ta’ appartament ġewwa l-Kottonera, għandek drittijiet inqas milli jekk tieħu ċens ta’ appartament ġewwa Manoel Island, Tas-Sliema jew f’xi post ieħor.  Ma kienx ikun fl-interess tal-iżvilupp tal-Kottonera li din l-area tagħmilha bi drittijiet inqas minn postijiet oħrajn!  Qed ngħidu li l-konċetti normali applikabbli għal skop residenzjali mhux se jkunu favur il-konsorzju imma favur l-individwu li jieħu ċens hemmhekk għalih u għall-familja tiegħu għal 99 sena fejn se jkollu d-dritt jikkonverti dak it-titolu.  

ONOR. KARMENU VELLA:   Aktar u aktar mela, tmur inti u tinnegozja magħhom mingħajr ma toħroġ xejn b’offerti għall-pubbliku u għal min hu interessat.  Imma ma jimpurtax!

THE CHAIRMAN:   Jekk jista’ jkun, nagħmlu mistoqsijiet.

ONOR. KARMENU VELA:  Fuq il-parti tas-cement stores, tista’ tgħidilna x’kien id-dħul tal-Gvern fis-sena mingħand is-cement stores?

ONOR. FRANCIS ZAMMIT DIMECH:  Ikolli nivverifikalek iċ-ċifra eżatta għax ma nafx bl-amment.

THE CHAIRMAN:  Aktar kummenti?

ONOR. KARMENU VELLA:  Apparti dawk li jżommu d-dgħajjes bħala passatemp, hemm ukoll dawk li huma barklora, li kollha jaħdmu min-naħa tax-xatt.  Sar xi arranġament biex l-operazzjoni li għandhom illum ma tiġix affettwata?

ONOR. FRANCIS ZAMMIT DIMECH:  Il-kuntratt inkiteb b’mod biex preċiżament, jagħti opportunità tad-deheb lill-barklora eżistenti u lill-operaturi l-oħrajn.  Qed ngħid “jagħti opportunità tad-deheb”, għax apparti l-prinċipju tal-fairway fin-nofs, iddaħħal ukoll il-prinċipju ta’ subsidiary fairways, il-prinċipju ta’ landing stops biex preċiżament ikun hemm aċċessibblità totali min-naħa tal-Isla għan-naħa tal-Birgu u viċiversa u l-prinċipju li jkun hemm ferm aktar opportunitajiet f’kontest ta’ servizz li qiegħed f’area turistika żviluppata milli f’area li għandha potenzjal qawwi turistiku, però li għadha mhijiex żviluppata.  Is-subsidiary fairways u l-landing stops huma preċiżament intenzjonati biex min hu barklor f’din l-area, mhux biss jibqa’ bl-attività preżenti tiegħu, imma nawgurawlu wkoll li jżid b’mod qawwi l-attività ekonomika tiegħu.

ONOR. KARMENU VELLA:   Il-waterpolo pitch tal-Isla se jiġi affettwat b’dan il-proġett?

ONOR. FRANCIS ZAMMIT DIMECH:  Ir-risposta hija faċli: “Le”.

ONOR. KARMENU VELLA:  Fir-rigward tal-fuelling station, huwa indikat fejn se jkun?

ONOR. FRANCIS ZAMMIT DIMECH:  Iva, huwa indikat fuq il-land drawing.  

ONOR. KARMENU VELLA:  Imma tista’ tgħidilna fejn se jkun?  Se jkun fuq in-naħa tal-Isla?

ONOR. FRANCIS ZAMMIT DIMECH:  Se jkun in-naħa tal-Isla.

ONOR. KARMENU VELLA:  Fuq in-naħa tal-pitch jew fin-naħa ta’ ġewwa?

ONOR. FRANCIS ZAMMIT DIMECH:  Fin-naħa ta’ ġewwa, però mhux qed nintrabtu li l-post ikun eżattament hemmhekk.  Dan għaliex irridu naraw il-konsiderazzjonijiet kollha.  

ONOR. KARMENU VELLA:  Qed jittieħed inkonisderazzjoni, pereżempju, kemm se jkun ’il bogħod mill-bini residenzjali?

ONOR. FRANCIS ZAMMIT DIMECH:  Beħsiebna nieħdu ħsieb il-konsiderazzjonijiet kollha.

ONOR. KARMENU VELLA:  Fir-rigward tal-art tar-Rinella, tista’ tagħtina aktar dettalji ta’ min kien il-ħsieb li din tingħata għall-iżvilupp?  Hawn qed insemmu art ta’ 13-il tomna li hija prime site għax tinsab mal-baħar u aħna qegħdin ngħidu li se tkun parti mill-iżvilupp l-ieħor, bi dħul tal-consortium ta’ €250,000, jekk m’iniex sejjer żball.  

ONOR. FRANCIS ZAMMIT DIMECH:  L-ewwel nett, irrid nerġa’ nfakkar li l-parti viċin il-bajja tar-Rinella, f’dan l-istadju, hija biss proposta u hija l-unika parti fejn il-Gvern qed jirriżerva d-dritt bl-aktar mod assolut li jissottitwixxi sit ieħor minfloka għall-iskop indikat.  Però, jekk se tkun dik il-parti indikata fis-site plan, l-ewwel prekawzzjoni li ħadna hija li nħallu l-aċċess għall-konsorzju - il-minimu rikjest minħabba s-slipways - biex ikunu jistgħu jittellgħu l-yachts għal skopijiet ta’ hard-standing.  Aħna ridna li l-kumplament tax-xatt, inkluż anke l-moll li hemm hemmhekk u t-triq ta’ wara dak il-moll, jibqgħu kompletament tal-Gvern u fil-fatt, huma maqtugħin barra - fil-pjanta li għandek quddiemek, huwa ċar li huma maqtugħin barra - biex preċiżament jibqgħu tal-Gvern u aċċessibbli għall-pubbliku inġenerali.  Hawnhekk, qegħdin nitkellmu fuq area, li jekk tmur tħares lejha llum hija fl-aktar stat żdingat possibbli.  Għalhekk, naħseb li jekk isir żvilupp fuqha bil-prekawzjonijiet u bil-garanziji kollha meħtieġa biex l-impatt ambjentali jkun wieħed pożittiv u li ma jsir xejn ta’ ħsara lill-ambjent, dan se jservi ta’ ġid għall-inħawi fejn se jsir dan l-iżvilupp.  Però, qed inżommu an open mind u jien, flimkien mar-rappreżentant tal-konsorzju, beħsiebni nerġa’ niltaqa’ mal-kunsill lokali tal-Kalkara biex neżaminaw il-possibiltajiet kollha f’dan ir-rigward.  

ONOR. KARMENU VELLA:  Meta qed qed tgħid li tista’ tikkonsidra li tagħtihom site ieħor, għandek xi site alternattiv f’moħħok ta’ 13-il tomna f’din l-area li qegħdin insemmu?

ONOR. FRANCIS ZAMMIT DIMECH:  Qed nistenna d-diskussjonijiet u nara x’jirriżulta minnhom.  

ONOR. KARMENU VELLA:  Tista’ tgħidilna x’se jkun l-użu ta’ din l-area?

ONOR. FRANCIS ZAMMIT DIMECH:  L-użu tagħha huwa limitat għal hard-standing facility u dan huwa miktub ċar fil-kuntratt.

ONOR. KARMENU VELLA:  Qed tirreferi għat-13-il tomna kollha kemm huma?

ONOR. FRANCIS ZAMMIT DIMECH:  Kollha kemm huma!  Ma jista’ jsir bl-ebda mod, xi żvilupp ieħor f’dawk l-inħawi.  Biex nifthemu, dawn ma jistgħux jgħidu li għax din hija site sabiħa viċin il-bajja tar-Rinella, allura se jagħmlu lukada.  Proprju għalhekk li fil-kuntratt ktibna b’mod ċar li dan ma jistax ikollu varjazzjoni fl-użu.  Naturalment, jien naqbel mal-argument li jekk wieħed jgħid li jekk tibdel l-użu, il-valur jinbidel b’mod astronomiku.  Però nerġa’ ngħid li dan huwa miktub ċarrissimu fil-kuntratt u hemm is-salvagwardji kollha anke legali biex ħadd ma jkun jista’ jibdel l-użu tal-post.

ONOR. KARMENU VELLA:  Proprju għal dan li qed isemmi inti, l-art m’għandhiex tingħata bħala hard-standing facility!  Inti stess qed tgħid “bħala area sabiħa” imma allura, għaliex hija area sabiħa, nagħtuhielhom bħala hard-standing facility għall-yachts?

ONOR. FRANCIS ZAMMIT DIMECH:  Veru li hija area sabiħa, però huwa veru wkoll li skont l-Awtorità tal-Ippjanar, s’issa, ma jistax isir żvilupp kummerċjali ieħor apparti l-possibilità ta’ hard-standing facility.  Aħna għamilna s-salvagwardji għax ma rridux li għaxar snin oħra, xi ħadd jagħmel local plan u jgħid li hemmhekk jistgħu jittellgħu l-lukandi li s’issa, mhumiex permessi li jittellgħu u f’daqqa waħda, min għandu dik l-area jaħseb li għax għandu l-hard-standing facility, jista’ jtella’ lukanda.  Aħna ridna norbtu li l-użu jkun għall-hard-standing facility għax jekk wieħed jitkellem fuq użi oħrajn, l-argument ikun mod ieħor.  

ONOR. KARMENU VELLA:  Dalgħodu inti kont qed tgħid li bqajtu within the brief, imma din mhux talli ma kenitx fil-brief tal-proġett oriġinali imma lanqas qiegħda inkluża fil-brief tal-planning authority.  Tista’ tikkonferma dan?  Apparti dan, lanqas fejn se ssir ir-residential area fuq in-naħa tal-Kalkara ma kienet inkluża fil-brief.  

ONOR. FRANCIS ZAMMIT DIMECH:  Li nista’ ngħid huwa li l-brief - u anke l-kuntratt tal-Gvern preċedenti - kien jipprovdi li għandu jkun hemm hard-standing facilities u aħna pprovajna nsibu site adegwata għall-għoti tal-hard-standing facilities.

THE CHAIRMAN:  L-Onor. Debono Grech.

ONOR. JOE DEBONO GRECH:  Meta ngħidu hard-standing facilities, qed infissru li l-konsorzju jista’ jipparkja l-yachts fix-xitwa hemmhekk against a fee?
ONOR. FRANCIS ZAMMIT DIMECH:  Iva, hard-standing hekk tfisser!

ONOR. JOE DEBONO GRECH: Il-Malta Maritime Authority qaltlek kemm se jħallsu talli jipparkjaw il-yacht għal tliet xhur biss mingħajr ma jagħmlulu xejn?  Din importanti li nkunu nafuha, għaliex la ħaduha hard-standing, dik il-biċċa waħedha tiswa ħafna aktar.  Qed ngħid dan għaliex aħna kellna talbiet minn Franza u l-Italja biex iħalluhom jipparkjaw il-yachts hawn Malta.  Qed nirreferi mhux biss għal hemmhekk imma anke għal aktar ’il ġewwa.  Skont il-parir li kelli jien mill-Malta Maritime Authority, din iġġib flus aktar milli kieku jkollhom il-marina.  Din business ġej mhux għax se jagħmlu hard-standing biex joborxu l-yachts.  Jekk se jipparkjaw l-yacht hemmhekk, mela dan se jħallas it-tripplu li jħallas f’marina.

ONOR. FRANCIS ZAMMIT DIMECH:  Naturalment, din hija parti mill-economic feasability tal-konsorzju inkwestjoni li jagħmel il-proġett.  L-operatur tal-yacht marina jistenna wkoll li noffru l-faċilitajiet kollha li jistennew dawn l-owners tal-yachts il-kbar.  Dawn ma jgħidulekx biss kemm hi sabiħa l-marina u x’hemm ħwienet fil-madwar!  Gvern preċedenti kien jagħti l-ispjega ta’ yacht marina ġdida u moderna bid-differenza tal-Imsida li meta taqsam minn fuq il-pontoons, issib fejn tieħu l-kafè wkoll!

ONOR. JOE DEBONO GRECH:  Le, aħna mhux hekk konna qed ngħidu!  Aħna qed ngħidu li meta inti tajt hard-standing b’dak il-kobor, il-konsorzju se jdaħħal it-tripplu tal-flus!  Issa inti qed tgħid li hemm ħafna affarijiet li ma jużawhomx u li ħafna affarijiet li se jħallas għalihom, ma jistax jinnegozjahom, imma kif qal l-Onor. Vella, meta tgħid hard-standing, in-nies jgħidulek: Dan mhu xejn għax int, kemm tagħtih taqxira!  Ilbieraħ stess, aħna semmejna li f’Manoel Island għandhom il-hard-standing li għandhom id-drydocks u għedna wkoll, li dik mhi xejn.  Imma allura, din hija mod ieħor issa!

ONOR. FRANCIS ZAMMIT DIMECH:  Jien semmejt il-hard-standing li għandhom id-drydocks f’Manoel Island biex nuri li huwa kompattibbli ma’ żvilupp kummerċjali tal-ogħla kalibru li jkollok ukoll hard-standing facility ma’ ġenbu.  Jiġifieri mhux veru li fir-Rinella u fil-Kalkara qed issir proposta differenti mill-inħawi ta’ Tas-Sliema u l-Gżira.  Kien f’dak il-kontest li jien semmejt il-hard-standing facility tat-tarzna ġewwa Manoel Island.  Però l-hard-standing facility hija faċilità li għandek bżonn tagħti lil min ikun operatur ta’ yacht marina.  Dan irrikonoxieh ukoll il-Gvern preċedenti li kien ipprovda wkoll hard-standing facility.  

ONOR. JOE DEBONO GRECH:  Imma aħna mhux qed ngħidu ...  

ONOR. FRANCIS ZAMMIT DIMECH:  Imma bir-rispett kollu, jien nista’ npoġġi l-mistoqsija mod ieħor!  Jien nista’ nistaqsi:  Meta Gvern preċedenti kkalkola ritorn totali ta’ €320,000, qagħad jikkonsidra kemm se jkollhom kiri fuq il-yachts talli jtellgħuhom fuq l-art bejn il-Birgu u Bormla?  Onestament, ma nafx x’kien ikkonsidra!  Naf li kien wasal għal figura ta’ €320,000 u aħna se nagħtu hard-standing facilities ukoll u wasalna għal €500,000.  Dik hi d-differenza!

ONOR. JOE DEBONO GRECH:  L-area li għamilna aħna hija l-istess li qed toffru intom?

ONOR. FRANCIS ZAMMIT DIMECH:  Le, l-area li qed noffru aħna hija ikbar.  

ONOR. JOE DEBONO GRECH:  Allura x’tippretendi?  Jekk se tagħti area ikbar!  Jekk inti krejt garage li jesa karozza u tħallas €1, inti tippretendi li tikri maħżen jesa għaxar karozzi u tħallas €1 ukoll?

THE CHAIRMAN:  Aktar kummenti jew osservazzjonijiet?  Naħseb li nistgħu niftħu d-diskussjoni u ma nillimitawhiex biss għall-pjanti li għandna quddiemna.  Hawn suġġeriment li ngħaddu għall-partijiet tal-kuntratt.  

ONOR. KARMENU VELLA:  Li kien għalija, nibqa’ ninsisti fuq l-ewwel biċċa u daqshekk!

THE CHAIRMAN: Biss dalgħodu kien hemm deċiżjoni jew indikazzjoni li minkejja li l-każ ġie riferut lill-awdituri, dan qed isir bla preġudizzju għad-diskussjoni u ħallejna l-bieb miftuħ biex id-diskussjoni titkompla u mhux jieqaf il-business ta’ dan il-kumitat, allavolja hemm pendenti xi deċiżjonijiet jew rakkmandazzjonijiet li jistgħu jisru.  Għaldaqstant, nissuġġerixxi li nkomplu bl-iskrutinju tagħna u la eżawrejna d-diskussjoni tal-pjanti, ngħaddu għall-kuntratt inniffsu.  Aktar kummenti?
ONOR. KARMENU VELLA:  Naħseb li jkun aħjar jekk il-Ministru jispjega klawsola klawsola tal-kuntratt.

THE CHAIRMAN:  Ministru, x’inhi l-opinjoni tiegħek?

ONOR. FRANCIS ZAMMIT DIMECH:  Naħseb li l-preżentazzjoni li għamilt il-bieraħ tkopri wkoll il-kuntratt.  Jekk hemm bżonn, nispjega l-klawsoli wkoll.

ONOR. KARMENU VELLA:  Jista’ l-Ministru jibda mill-ewwel klawsola.  Dalgħodu tkellimna wkoll dwar min huma l-konsorzji.  

ONOR. AUSTIN GATT:  Mela nistgħu nagħmlu l-kummenti.

ONOR. KARMENU VELLA:  Jista’ l-Ministru jgħidilna kif wasal għal dawn iż-żewġ konsorzji?

THE CHAIRMAN:  Peress li l-Onor. Charles Buhagiar mhux qiegħed hawnhekk u l-Onor. Karmenu Vella għandu diskussjoni mal-Ministru Dalli ftit tal-ħin ieħor fuq it-televiżjoni, konna se nissuġġerixxu jekk nistgħux naġġornaw għal għada filgħodu.

ONOR. AUSTIN GATT:   L-unika ħaġa li nixtieq nistaqsi hija jekk għada filgħodu, irridux li jiġi wkoll l-Avukat Ġenerali biex fil-każ nieħu ħsieb ninfurmah.

THE CHAIRMAN:  Fil-fatt, għadu kif ikkonfermali s-Sur Scicluna li l-Avukat Ġenerali se jkun jista’ jidher quddiem il-Kumitat għada filgħodu.  Nirringrazzjakom.

